
 d Очамчыра араион Ӷәада 
ақыҭан Қь.Ҟ. Агәмаа ихьӡ зху 
абжьаратә школ аҟны иаадыр-
тит аспортзал ҿыц. Уи аатраҿы 
иҟан Аԥсны Ахада инапынҵақәа 
назыгӡо Бадра Гәынба, ихаҭыԥу-
аҩыс иалху Беслан Бигәаа, 
Жәлар Реизара Аиҳабы Лаша 
Ашәба. 

Ашәҭқәа шьҭарҵеит 1941-
1945 шықәсқәа рзы Аџьынџьтәы-
латә еибашьра Дуӡӡеи  1992-
1993 шықәсқәа рзы Аԥсны жәлар 
Рџьынџьтәылатә еибашьреи раан 
иҭахаз Ӷәада ақыҭа аҵеицәа 
рбаҟаҿы. 

Аԥсны аҵара аминистр ина-
пынҵақәа назыгӡо Инал Габлиа 
ахәыҷқәеи арҵаҩцәеи ирыди-
ныҳәалеит аспортзал аартра, атәы-
ла анапхгара ҭабуп ҳәа реиҳәеит 
ашкол иарҭаз ацхырааразы. 

Аԥсны Жәлар Реизара Аиҳа-
бы Лаша Ашәба иқыҭа гәакьаҿы 
бзиала шәаабеит ҳәа реиҳәеит 
иалырхыз ахадеи уи ихаҭыԥуаҩи, 
иазгәеиҭеит ари ақыҭазы хҭыс ду-
ны ишыҟоу.

Ақыҭа ауааԥсыра рыхьӡала 
Лаша Ашәба атәыла анапхгара 

иҟарҵаз ацхырааразы ҭабуп ҳәа 
реиҳәеит.

«Очамчыра араион ахадас 
даныҟаз Беслан Владим ир-иԥа 
Бигәаа  ақыҭақәа иааиԥ мы рҟь-
аӡакәа дрыцхраауан. Агәра га ны 
сыҟоуп, ахада ихаҭыԥуаҩыс дахьа-
лырхыз ҳасаб азуны, ари ацхы-
раара акырӡа ишацло», – иҳәе-
ит Ашәба.

Аԥсны Ахада инапынҵақәа на-
зыгӡо Бадра Гәынба иазгәеиҭе-
ит аԥсуа қыҭақәа зегьрыла ацхы-
раара рыҭара акырӡа шаҵанакуа.

«Ҳарҭ иахьа аԥсуа қыҭақәа 
реиқәырхара ҳамч-ҳалшара 
адҳамҵар, аҳәынҭқарреи ажәла-
ри ԥхьаҟатәи рԥеиԥш уашәшәы-
рахоит. Ҳқыҭақәа рыцхраара – 
аҳәынҭқарра иауалԥшьоуп. Ӷәада 
ақыҭан акәзар, аспортзал аартра 
анаҩсангьы, аԥхьаҟа иҟаҵатәу 
рацәоуп», – иҳәеит Гәынба.

Ахада инапынҵақәа назы-
гӡо иаҵишьит аԥсуа бызшәеи 
акультуреи реиқәырхареи рырҿи-
ареи рганахьала ақыҭа аҭыԥ ҷы-
да шааннакылауа.

«Иааҳалшо зегь ҟаҳҵоит 
ақыҭақәа рыдгыларазы. Иахьа из-
беит Ӷәада ақыҭан иҟоу апробле-
мақәа жәпакы», – иазгәеиҭеит 
Гәынба.

Ӷәадатәи ашколхәыҷқәа асас-
цәа рҿаԥхьа концертла иқәгы-
леит.

Аҩбатәи ашьаҿа 
– Ӷәадаҟа

Аҳәынҭқарра ауалԥшьа

 d Аҟәа иӡырыргеит ауаажәларратә 
еиҿкаара ҿыц – Аԥсны амчратә 
усҳәарҭақәа Рассоциациа. Уи ахан-
тәаҩы – Аԥсны аҩнуҵҟатәи аусқәа   
рминистр ицхырааҩ Баҭал Агрба.

Иара амчратә усҳәарҭақәа рнапх-
гаҩцәа ҭабуп ҳәа реиҳәеит иаа-
дырԥшыз агәрагаразы, Ассоциациа 
адгыларазы, активла рхы ахьала-
дырхәыз ази.

«Шәара шәҟәыӷара, шәԥышәа, 
шәзанааҭтә дыррақәа акырӡа зҵаз-
куа абри ашьаҿа уасхырны иазыҟа-
леит. Ҳара, амчратә усҳәарҭақәа 
Рассоциациа аԥҵаҩцәа, ҳаигәырӷьо-
ит ҳаиҿкаара ауаажәларрахь 
акылгара. Еиҭаҳҳәоит ҳагәҭакқәа, 
ҳус нагӡатәқәа, иара убас, ҳара ҳаз-
лахәаԥшуа ала, абасеиԥш иҟоу ауа-
ажәларратә еиҿкаара аусура атәы-
лаҿы хәарҭарас иалоу», – иҳәеит 
иара.

Ассоциациа еиднакылоит атәы-
лахьчара Аминистрра, ахәынҭшәарҭа-
дара Амаҵзура, ахьчара Аҳәынҭқар-
ратә маҵзура, аҩнуҵҟатәи аусқәеи 
аҭагылазаашьа ҷыдақәеи Рмини-
стррақәа русзуҩцәа.

 Агрба иажәақәа рыла,  аҵы-
хәтәантәи аамҭазы уаҩы ибоит азин-
леишәеи ашәарҭадареи зыхьчауа ам-
чрақәа русзуҩцәа раҳаҭыр ҵаҵӷәык 
амамкәа аларҟәра.

«Аха Аԥсны аҭоурых – иара убас  
ҳамчрақәа русзуҩцәа рфырха ҵара 
аҭоурых ауп. Аусҳәарҭақәа има-
ҷҩымкәа русзуҩцәа Аԥсны жәлар 
Рџьынџьтәылатә еибашьраан аԥсад-
гьыл ахьчара рхы ақәырҵеит, иара 
убас уи ашьҭахьгьы. Урҭ ҭахеит ҳаԥ-
садгьыл ахақәиҭреи ахьыԥшымреи 
рыхьчаразы, уи атәылауаа ршәарҭа-
даразы», – иҳәеит иара. 

Ассоциациа ауснагӡатә хадақәа 
ируакуп амчратә усбарҭақәа, Аԥс-
ны ашәарҭадара алзыршо амчрақәа 
рахь агәрагара аиҭашьақәыргылара, 
ачын зыжәҩахыр иқәу ауаа раҳаҭыр 
ашьҭыхра.

Ассоциациа апланқәа рҟны иар-
боуп Урыстәылатәи Афедерациа 

аиԥш-зеиԥшу аусбарҭақәа актив-
ла аус рыцура, аԥышәа аимдаразы 
аиҭанеиааирақәа рышьақәыргылара. 

Атәылахьчара Аминистрра аха-
ҭарнак, аполковник Беслан Мышәба 
иазгәеиҭеит ҳаамҭазтәи ашәарҭа-
рақәа рҿагыларазы амчратә усҳә-
арҭақәа рҽазышәарақәа реидкыла-
ра шаҭаху.

«Аԥсны идыру аҭагылазаа шь-
ақәа инарымаданы, зымчхара дуу 
аҳә ынҭқаррақәа ринтересқәа ахье-
иҿаҳауа ҭыԥны иҟалар алшоит. 
Абри инамаданы ҳарзыхиазароуп 
аимак-аиҿакқәа, урҭ рҭыԥ рықәҵа-
разы амҩақәа рыԥшаара», – иҳәе-
ит иара. 

Мышәба иажәақәа рыла, ам-
чрақәа реидкылара мҩаԥысларо-
уп иаҳзеиԥшу агәҭакқәа рышьаҭала.

«Ҳара агәыӷра дуқәа адаҳҳәалоит 
Аԥсны амчратә усҳәарҭақәа Рассоци-
ациа. Уаҟа иаахтны ҳрылацәажәалоит 
атәылахьчареи азинлеишәеи ирыма-
доу азҵаарақәа. Иҳамоу алшарақәа 
еидҵаны, ҳзеиԥш гәҭакқәа рынагӡа-
ра алҳаршоит», – иҳәеит уи.

Ахьчара Аҳәынҭқарратә маҵзу-
ра аиҳабы Дмитри Дбар иазгәеиҭе-
ит Ассоциациа ахаҭарнакцәа азакәа-
ни алеишәеи шырыхьчауа. 

«Арҭ тәамбашақә изызныҟәатәу 
уаам. Урҭ ирыцхраалатәуп, избан-
зар ажәлар рыдгылара ада амчратә 
усбарҭақәа русзуҩцәа дара рҿаԥхьа 
иқәгылоу аусқәа рынагӡара рымч 
ақәхом», – иҳәеит Дбар.

«Ҳаргьы иаабоит  ацәгьоурақәа 
ирҿагыланы ақәԥара, амҩақәа рҟны 
амашәырқәа рырацәахара, арыжәтә 
зыдкыланы аԥсҟы зку рганахьала 
аусмҩаԥгатәқәа зегьыҵәҟьа ишыр-
гәамԥхауа. Ассоциациа еиуеиԥшым 
аусмҩаԥгатәқәа рынагӡара аҿар ала-
дырхәлар, ауаа идеилдыркаалар абас 
еиԥш иҟоу аӡбамҭақәа рыдкылара 
шхымԥадатәу – ари зегьы иҳахәо-
ит», – иҳәеит иара.

Аҩнуҵҟатәи аусқәа рминистр 
инапынҵақәа назыгӡо Роберт Ки-
ут иазгәеиҭеит, аҿар аус рыдулара, 
урҭ патриотизмла рааӡара акырӡа 
шаҵанакуа, иара убас атәылауааи 
аҳәынҭқарратә интересқәеи рыхь-
чараҿы амчратә усҳәарҭақәа рҵакы 
деилыркаара.

Аҩнуҵҟатәи аусқәа Рмини-
стрра ахада Ассоциациеи, насгьы 
уи агәҭакқәеи, ауснагӡатәқәеи ина-
гӡаҵәҟьаны дышрыдгылауа атәы 
иҳәеит. 

Иара убас аиԥылараҿы дықәгы-
леит аҭагылазаашьа ҷыдақәа рми-
нистр инапынҵақәа назыгӡо Лев 
Кәыҵниа.

«Имариамзаргьы аколлеџь ҷы-
дақәа раԥҵара, аррахь инарыԥхьа-
анӡа аҿар разыҟаҵара, аӡаҿы, ашь-
хақәа рҿы аҭагылазаашьа ҷыдақәа 
раан ахымҩаԥгашьа аԥҟарақәа 
дырҵара – абарҭ зегьы аҵак ду ры-
моуп», – иҳәеит иара. Ассоциациа 
аусураҿы ақәҿиара дуқәа рзеиӷьа-
ишьеит.

Иаԥҵоуп ауаажәларратә еиҿкаара ҿыц

Азинхьчаратә усбарҭақәа

 d  Аԥсны Ахада инапынҵақәа 
назыгӡо Бадра Гәынба ҭел-
ла иҽимеидеит Египет инхо 
ҳџьынџьуаҩ Иусуф Абаза, – иа-
анацҳауеит Ахада ипресс маҵ-
зура.

Уаанӡа Иусуф Абаза асоциалтә 
ҳақәа рыла Аҳәынҭқарра Ахада 
иахь аҳәара ҟаиҵахьан иҭоуры хтә 

ԥсадгьыл ахь ихынҳәра аганахьа-
ла ацхыраара ииҭарц. 

Бадра Гәынба Иусуф Абаза ҭа-
буп ҳәа иеиҳәеит иабдуцәа рыд-
гьыл ашҟа имоу абзиабаразы, Аԥ-
суа ҳәынҭқарра гәык-ԥсыкала 
амаҵзура агәаҳәара ахьимоу азы.

«Ҳара ҳаигәырӷьаҵәа Аԥсны 
ҳашәзыԥшуп уареи иага уадаҩра 
рыхҭыргазаргьы Аԥсны ашҟа аҭо-
урыхтә гәалашәареи абзиабареи 
ашәышықәсақәа иргәылызгаз 
ҳџьынџьуаа зегьи», – иазгәеиҭе-
ит Гәынба. 

Аԥсныҟа дааиԥхьеит

Ҭелла

 d Урыстәылатәи Афедерациа 
аҵара аминистр Сергеи Крав-
цов диԥылеит Аԥсны Аҳәынҭқар-
ра аҵара аминистр инапынҵақәа 
назыгӡо Инал Габлиа. Урҭ ры-
лацәажәеит ҩ-усҳәарҭак рыб-
жьара ҿҳәара рацәала аусеи-
цуразы Амеморандум анагӡара, 
2025 шықәсазы аминистррақәа 
рыҩбагьы русмҩаԥгатәқәа еи-
цырзеиԥшу рплан, – иаанацҳау-
еит Урыстәылатәи Афедерациа 
аҵара Аминистрра асаит.

«Аԥсны аҵара Аминистрреи ҳа-
реи аусеицура ҳаҿуп. Аицәажәа-
рақәа раан инҭкааны ҳазааҭгыле-
ит аусмҩаԥгатәқәа еицаҳзеиԥшу 

рплан, хшыҩзышьҭра ҷыда рзаҳу-
ит арҵаҩцәа рыдгылара, ахәыҷқәа 
рыԥсшьара аиҿкаара, иҟалараны 
иҟоу адкыларақәа аҽырзыҟаҵара 
уҳәа азҵаарақәа. Агәра ганы сыҟо-
уп, ҳзеиԥш ҽазышәарақәа атәы-
лақәа рыҩбагьы рҵарадырратә си-
стемақәа ҳаԥхьаҟагьы рырҿиара 
ишацхраауа», – иҳәеит Урыстәыла 
аҵара Аминистрра ахада. 

Февраль азы аминистррақәа 
рыҩбагьы рхадацәа рнапы аҵарҩит 
2025 шықәсазы ҿҳәара рацәала 
аусеицуреи еицырзеиԥшу аплани 
ирызку Амеморандум.

Аусмҩаԥгатәқәа рплан иаз-
ԥхьагәанаҭоит Урыстәылеи Аԥс-
ни рҵараиурҭақәа реимабзиаратә 
еизыҟазаашьақәа рырҿиара, ас-

пециалистцәа рҵарадырра ашьҭы-
хра. Убрахь иналаҵаны аплан аҟ-
ны иарбоуп аԥсуа школхәыҷқәа 
рыҩнуҵҟа аурыс бызшәеи али-
тературеи рзы аолимпиадақәа 
рымҩаԥгара, Аԥсны астудентцәеи 
арҵаҩцәеи рзы аԥхынтәи аҵара-
дырратә школ аиҿкаара, иара убас 
Аԥсны абжьаратә занааҭтә ҵара-
иура асистемаҿы Урыстәылатәи 
аԥышәа аларҵәара.

Абри инаваргыланы иазырҳа-
уп аквота. Уи иабзоураны Аԥ-
нытәи ашколхәыҷқәа 101-ҩык 
2025 шықәсазы Жәларбжьаратәи 
ахәыҷтәы центр «Артек» иалахәын. 
Уахь инаԥхьан активистцәа, аолим-
пиадақәа рҟны аиааира згаз, ас-
портсменцәа.

Аусеицура амҩалаАҵарадырра

Шарида Торчуа

Борис ҚАЏЬИА

Акьыԥхь иазирхиеит
 Б.Қаџьиа

 d К.Ф. Ӡиӡариа ихьӡ зху Аҟәатәи 
аҳәынҭқарратә лицеи-интернат 
аҟны Аԥсны ашәҟәыҩҩцәа Ре-
идгыла аԥшьгарала иазгәаҭан 
апоезиа Адунеизегьтәи амш. Аԥс-
ны ашәҟәыҩҩцәа Реидгыла 
ҳтәыла арҿиаҩцәеи алитерату-
ра абзиабаҩцәеи зегьы адоуҳатә 
культураҿы акырӡа зҵазкуа амш – 
апоезиа аныҳәа рыдырныҳәалоит. 

Адунеи аҟны есышықәса иаз-
гәарҭо апоезиа Адунеизегьтәи амш 
раԥхьаӡа акәны ИУНЕСКО иаԥнаҵе-
ит 1999 ш. ноиабр 15 рзы имҩаԥ-
нагаз аконференциа хада аҟны. Уи 
хықәкыс иамоуп адунеи аҟны ами-
лаҭтә литературақәа, насгьы апоезиа 
знапы алаку ахеидкылақәа рыдгыла-
реи рӡыргареи. 

Абарҭ апроцессқәа  ҳтәылагьы ры-
лахәзарц азыӡбаны 2011 ш. рзы Аԥс-
ны ашәҟәыҩҩцәа Реидгыла иаԥшьна-
геит Аҟәа, акультуратә центр «Абаза» 
аҟны апоезиа амш амҩаԥгара. Уб-
ри аахыс есышықәса иазгәанаҭо-
ит. Апоетцәеи алитература абзиа-
баҩцәеи реиқәшәарақәа еиҿкаан: 
Р.Џь. Гәымба ихьӡ зху Аԥснытәи 
аҳәынҭқарратә филармониеи, Аԥс-
нытәи аҳәынҭқарратә университети,  
Д.И. Гәлиа ихьӡ зху Уарчатәи абжьа-
ратәи ашколи  рҟны уҳәа акырџьара.

Абар, сынтәа ари аныҳәа азгәаҭа-
разы аԥсуа поетцәа мҩахыҵит К.Ф. 
Ӡиӡариа ихьӡ зху аҳәынҭқарратә ли-
цеи-интернат ашҟа, апоезиа бзиа из-
бо аҵаҩцәеи арҵаҩцәеи ирԥылеит. 

Алицеи-интернат аиҳабы Лариса 
Қапба апоезиа аныҳәа аартуа ирҭааз 
асасцәа бзиала шәаабеит ҳәа раҳәауа, 
арҿиара аус аҟны еиҳау аихьӡарақәа 
рзеиӷьалшьеит. Анаҩс ажәа илҭоит 
Аԥсны ашәҟәыҩҩцәа Реидгыла ахан-
тәаҩы Вахтанг Аԥҳазоу.

«Раԥхьа иргыланы, зегьы апо-
езиа Амш шәыдысныҳәалоит. Ашә-
ҟәыҩҩцәа Реидгыла аԥшьгарала 
есышықәса иазгәаҳҭо апоезиа Аду-
неизегьтәи амш хықәкыс иамоу ҳа-
амҭазтәи ауаажәларра акультуратә 
ԥсҭазаараҿы амилаҭтә литература 
иааннакыло ароль  аарԥшреи аӡыр-
гареи роуп. Ҳәарада, убри инаваргы-

ланы Аԥсны  анҭыҵ, егьырҭ атәылақәа 
рырҿиаҩцәеи ҳареи ҳаимадарақәа 
рырҭбаара иазҳәоуп. Уи иалнар-
шоит аԥсуа литература инарҭбаа-
ны аларҵәара. Ҳусура ахырхарҭақәа 
ируакуп Аԥсны ашколхәыҷқәеи ҳареи 
ҳаимадара арӷәӷәара, избан акәзар, 
алитературахь раԥхьатәи зшьаҿақәа 
ҟазҵо ашкол иҭоу аҵаҩцәа роуп. Ҳа-
ра еснагь ҳҽазаҳшәоит урҭ рыҩнуҵҟа 
абаҩхатәра злоу ралԥшаара, амҩа 
иаша рықәҵара. Ақалақьқәеи араи-
онқәеи рҟны имҩаԥааго алитерату-
ратә семинарқәа зызкугьы убри ауп. 
Аиубилеитә усмҩаԥгатәқәа, апоезиа 
ахәылԥазқәа, аконкурсқәа реиҿка-
ара, ашәҟәқәа рӡыргарақәа уҳәа 
ақәыԥшцәа алитература  абзиаба-
реи ашәҟәы аԥхьареи рыланааӡоит, 
рдунеихәаԥшра арҭбаауеит. Ари аус 
уажәынахысгьы иацаҳҵоит», – иҳәе-
ит уи иқәгылараан.  

Апоезиа аныҳәа аҟны иқәгыле-
ит, ажәеинраалақәа ирыԥхьеит уи 
зҽалазырхәыз апоетцәа: Аԥсны 
ашәҟәыҩҩцәа Рассоциациа ахан-
тәаҩы  Владимир Занҭариа, ажур-
нал «Аԥсны аҟазара» аредактор хада 
Геннади Аламиа, ажурнал «Алашара» 
аредактор хада – Анатоли Лагәлаа, 
аҳәынҭқарратә бызшәатә политиказы 
аҳәынҭқарратә усбарҭа аиҳабы Гәын-
да Кәыҵниа, ажурнал «Амцабз» аре-
дактор хада Гәында Сақаниа,  Дмит-
ри Габалиа.

Аԥсуа поетцәа Дырмит Гәлиа, 
Владимир Анқәаб, Анатоли Лагәлаа 
ражәеинраалақәа ирыԥхьеит иара 
убас арҵаҩы Белла Ломиаԥҳа напх-
гара зылҭо алитературатә кружок иа-
лоу алицеи-интернат аҵаҩцәа Баграт 
Базба, Лана Гамгиа, Баграт Џьынџьал, 
Анри Аҳәба. 

Агәырӷьаратә ҭагылазаашьа ама-
ны имҩаԥысыз апоезиа аныҳәа ахыр-
кәшараан ашәҟәыҩҩцәа Реидгы-
ла аҟнытә алицеи-интернат ҳамҭас 
иарҭеит Аԥсны жәлар рпоет Дырмит 
Иасыф-иԥа Гәлиа, Аԥсны Аҳәынҭқар-
ра Раԥхьатәи Ахада Владислав Гри-
гори-иԥа Арӡынба рпортреҭқәа, 
иара убас аԥсуа поетцәеи апрозаик-
цәеи рышәҟәқәеи, агазеҭқәеи, ажур-
налқәеи. 

Алахҿыхра зцыз ахәылԥаз иа-
лахәыз саси-ԥшәымеи реиқәшәара 
агәҭахәыцра бзиақәа рзыннажьит.

В. Ажәанба

Март 21 – апоезиа 
Адунеизегьтәи амш

Аныҳәа азгәаҭан

 d Аҳәынҭқарратә бызшәатә поли-
тиказы аҳәынҭқарратә усбарҭаҿы 
ааигәа имҩаԥысит аҵыхәтәан-
тәи аамҭазы араҟа иҭрыжьыз 
аудиошәҟәқәеи, амультфиль-
мқәеи, амобилтә гәлаҵақәеи уҳәа 
рӡыргара иазкыз аиқәшәара. 

Аусмҩаԥгатә хацыркуа иқәгылаз 
аҳәынҭқарратә бызшәатә политика-
зы аҳәынҭқарратә усбарҭа аиҳабы 
Гәында Кәыҵниаԥҳа иҳаҩсыз ашықәс 
азы имҩаԥыргаз аусура иазкны аҳа-
сабрба ҟалҵеит. Илымҩатәны даза-
аҭгылеит аҵыхәтәантәи ҩышықәса 
ирылагӡаны ишҭыжьу 9525 екземпли-
ар ашәҟәқәа, аинтерактивтә планшет 
«Аилыҷҷа»  1500 цыра,  аплакатқәа 
–3500, аудиошәҟәқәа «Иссиру ашьҭыб-
жьқәа» –200 убрахь иналаҵаны. 

«Иҭыжьу реиҳараӡак ахәыҷтәы ли-
тература иаҵанакуеит. Агәаанагара 

ыҟоуп урҭ ахәыҷқәа рааӡараҿы хәарҭа-
ра рылазаауеит, насгьы ахатәы бызшәа 
иазҿлымҳахартә еиҿкаауп ҳәа», – аз-
гәаҭеит лара. 

Ҩышықәса рыла иҭыжьу ашәҟәқәа 
иреиуоуп: Анзор Мықәба иҩымҭа 
«Жьабаӷь фырхаҵа», Владимир Аҵна-
риа авторс дызмоу «Сыԥсадгьыл Амра»,  
Платон Бебиа – «Амра ԥхоит», Анато-
ли Лагәлаа иажәеинраалақәа реизга 
«Ашьхыц», Маиа Амҷба – «Ирхәмару 
алакәқәа, Гәында Сақаниа – «Ашәҭқәа 
рашәа», «Аамҭеи асааҭи», Диана Шам-
ба – «Иссиру ашьҭыбжьқәа», Ҳанс Хри-
стиан Андерсен – «Алакәқәа» (аԥс-
шәахь аиҭагаҩ – Сергеи Зыхәба)  уҳәа 
егьырҭгьы. 

«Ашәҟәқәа зегьы Краснодар 
иҭыжьуп, хара имгакәа иаагахоит иа-
ра убас иҭыҵыз Андерсен илакәқәа 
еидызкыло аҩбатәи ашәҟәы», – иаз-
гәалҭеит аусбарҭа аиҳабы. 

Акрызҵазкуа акәны иршьоит «Аԥ-
сышәала аусеилыргара амҩаԥгаразы 
ахархәага» аҭыҵра. Ахархәаҩцәа иро-
ураны иҟоуп абызшәа ззымдыруа рзы 
аԥсуа бызшәа арҵага шәҟәы. 

«Аԥсуа бызшәа асахьатә жәар», 
насгьы «Ирхәмару алакәқәа»  (4-10 
шықәса зхыҵуа рықәра иаҵанакуа) 
реиқәыршәаҩ, аусбарҭа аусзуҩы Ма-
иа Амҷба иазгәалҭеит, аԥшшәы змоу 
ашәҟәқәа рҭыжьра ахарџьқәа рацәаны 
ишацу, аха, ега ус акәзаргьы, ахәыҷқәа 
ирызку хымԥада иҭыжьтәу амҩа рыҭа-
ра ишахаҵгылалатәу. 

«Аԥсуа контент» зыхьӡу апроект 
напхгара азылуан Гәында Сақаниаԥҳа. 
Аиутуб-канал аҟны ахархәаҩцәа ир-
бо-ираҳауа еиҿкаауп аудиошәҟәқәа 

быжьба. Ааигәа иҭаҩуп иара убас Ан-
дерсен илакәқәа реиҭагақәа. Хымԥа-
да, лхаҭагьы лгәы ишаанаго ала, аеуе-
иԥшым атекстқәа аԥсышәала ахәыҷқәа 
ианраҳауа даара хәарҭара алоуп. Аԥ-
суа диаспорақәа рзы акәзаргьы, еиҳа 
имариоу амҩақәа ируакуп. Араҟа 
акырӡа аҵанакуеит ахәыҷқәа ажәақәа 
рҳәашьа ииашаны иахьраҳауа, ргәын-
кыларагьы рзымариахоит. Даараӡа иа-
зааԥсеит, ирыбзоуроугьы рацәоуп  аре-
жиссиорцәа Виачеслав Аблоҭиа, Алхас 
Марколиа. 

1200 цыра еиҭаҭыжьуп Ди ана Шам-
ба еиқәлыршәаз ауд ио шәҟәы «Исси-
ру ашьҭыбжьқәа». Ари аҭыжьымҭа ала 
ахәыҷқәа ахатәы бызшәа дырҵараҿы 
аҿыцрақәа алагалоуп. Араҟа аԥсышәа-
ла анбанқәа ирымадоу атекстқәа ирцуп  
аинтерактивтә музыка. 

«Макьана иҵегьы иҟаҵатәу рацәо-
уп. Ацхыраара ҟалар, ҳәарада, иҳалҳар-
шаша маҷӡам. Атехника иаманшәалоу, 
ибзианы издыруа аҿар адыԥхьала-
латәуп, аха ара ицәырҵуеит ахарџь 
азҵаатәы. Уи ԥынгылара ауеит. Ега ус 
акәзаргьы, ҳус ҳацәхьаҵӡом», – лҳәе-
ит уи.

Аиутуб-канал аҟны ахархәаҩцәа 
ироуеит иара убас Баҭал Ҳагәышь 
аус здиулоз «Амобилтә гәлаҵа». Ари 
аконтент дасааԥсеит Диана Шамба. Уи 
ахархәарала ашколқәра иаҵанакуа 
ахәыҷқәа рхатәы бызшәа аҵараҿы, 
насгьы анбанқәа ииашаны рҳәаразы 
ирыцхраауеит. 

Аиқәшәарахь инаԥхьаз ра-
хьтә  ргәаанагарақәа рҳәеит: Альдо-
на Ажьиба, Анатоли Лагәлаа, Ирина 
Кәакәасқьыр, Манана Аршба, Риҵа 
Сақаниа уҳәа егьырҭгьы. 

В. Баалоу

Ахәыҷқәа рдунеи иазааигәоуп

Аҭыжьымҭа ҿыцқәа            
ӡырыргеит

 d «Сара сашәа, сара сажәа» – абас ахьӡуп аԥ-
суа композитор ду Ражден Гәымба аԥхьаҩцәа 
ирзынижьыз иавтобиографиатә ҭынха ду – 
ашәҟәы Уи аԥхьаҩ изаанартуеит акомпози-
тор, ашәаҳәаҩ ду иԥсҭазаареи, иара иаамҭаз  
ҳажәлар ираԥхьагылаз аҵеицәа иашақәа 
рхаҿсахьақәеи.

Збаҩхатәра ду ала Кавказ ашьхақәа зыршан-
хоз, зыԥсҭазаара зегь арҩаш цәқәырԥеиԥш еи-
бах-еибафоз аҟаза Р.Гәымба ихьӡ ҿырԥшыгоуп, 
дызлиааз иаамҭа, дызлаӷьацоз ижәлар ирҟәыгам 
иԥсҭазаара. Уи ихьӡ аҽаӡәы излаиеиԥшымхаз, 
еснагь ижәлар рыԥсҭазаара иԥсҭазааран, рхьаа 
ихьаан, ԥсабарала ицәа иалаз ибаҩхатәра ҟа-
имаҭ урҭ хәшәыс ириҭон. Збаҩхатәра акы иа-
ламҩашьо ӡыхьҵас ижәлар ргәаҿы акәын ахы 
ахьыҵнагоз.

Ахшара рацәа рыҩнаҭаҿы иааӡаз, ҳбыр-
гцәа ҟәыӷақәа рыгәҭа изызҳауаз иҟазара ҿыхо 
иалагеит аашықәса анихыҵуаз инаркны. Ари 
гәырӷьаҿҳәашак иаҩызан икәша-мыкәша иҟаз 
иуацәа-иҭахцәа рзы. Аҟармаҵыс еиԥш ашәа 
зҳәоз ахәыҷы зегь рзы дгәышьҭыхган.

Аха, ибаҩхатәра хәыҷы аҿыхаха амҭакәа, 
иԥсхаршьырц инашьҭалеит усҟан ҳ-Аԥсны иа-
хаԥаны иҟаз ақырҭуа рҵаҩцәа. Иашәаҳәа-
реи икәашареи рыла зегь зыршанхоз ахәыҷы 
изныкымкәа иҩынтәымкәа аҵара ахьиҵоз 

Дәрыԥшьтәи ашкол дҭырцахьан, аха акы-
заҵәык насыԥс имаз, иҭаацәа абӷа ирҭон.  Абраҟа 
имаҷмызт иан аболгар ҭыԥҳа  лроль. Иабду Мам-
сыр Гәымба  иныруан имаҭа хәыҷы баҩхатәра 
ҷыдак ицәа ишалаз. Убри азы акәхап уи лас-
сы-лассы иқәлацәа, абыргцәа ҟәыӷақәа ахьеи-
зоз Тәанихәы ҳәа иахьашьҭоу дызрылаиртәоз.
Ражден хәыҷы араҟа ибон ижәлар рыкәашара, 
иаҳауан рашәа хаақәа, ижәлар рҟәыӷара, рына-
мыс згәылыҷҷоз ажәабжь ссирқәа. Ҳәара аҭаху-
ма, иахьеи-уахеи зызҳауа ахәыҷы, насгьы ԥса-
барала  абаҩхатәра зцәа иалаз, арҭқәа зегьы 
анырра ду ирҭон. 

Иашәақәа иреиӷьу «Ахрашәа» дахцәажәо уи 
иҳәоит: «Сара хаҭала сыжәлар сшәыкәхшааит, 
абри еиԥш ашәа заԥҵамҭоу. Сара аԥсуа быр-
гцәа исырҭаз, ирҿысҵааз, ауаҩроума, акульту-
ра аума, уи аҩыза џьаргьы исымбеит, исмаҳа-
ит. Убас ҵарак рымаӡамкәан, араион иналҵны 
џьара акы шырымбацызгьы ԥсуаҵас ааӡара 
ирымаз џьашьахәын, еиҭаҳәашьак амаӡам. Урҭ 
усҟан  рашәаҳәашьа зынӡа даҽакала иҟан. Урҭ 
рыбжьқәа абри ашьха, ахрақәа иргәылҵны иа-
ауашәа агьама бзиақәа аҭаны  акәын ишыҟаз. 
Угәаҵанӡа инеины, уцәа-ужьы, удақәа зегьы 
еимдауа ирылсуан, ахаҵара аш́әоума, алаф 
аш́әоума ирҳәозаалак, иара ашәа аҵакы иақә-
нагоз абжьы ахарҵон. Уи аамҭазы аԥхьарца аб-
жьгьы хаҵара анауаз ыҟан, зны иҵәаа-ҵәаауа, 
аҽазныхгьы иқьыз-қьызуа хҭысқ́әак  уанаҳәон, 
ицәажәахаҭон. Ирхәыцган, ирҟ́әышган аԥсҭаза-
арахь ухьанарԥшуан, агәалаҟазаара ду унаҭон.

1935 шықәсазы ауп, Ражден хәыҷы 
раԥхьатәи иашәа аниз. Уи иаби иареи ача-
ирҭа ацәаӷәара иахьаҿызгьы. Аџьабаа, анхара, 
агәышьҭыхра абар иахьахылҿиааз раԥхьатәи 
иашәа: 

Ҳамра, ҳамза ҳалашара.
Ҳколнхара, ҳгәаԥхара.
Гәыԥ-гәыԥла ҳаиланхара,
Ашәа азаҳҳәоит ҳаицынхара.
Ари ашәа иахьа иахыҵуеит 70 шықәса ире-

иҳаны,  Аԥсны иахьырымҳәо ҳәа сыздыруам 
ажәақәа ирҟәаҵны амелодиа ркәашаганы жәла-
ры ирзынхеит, авторс иамоу иӡбахә ахьырымҳәо 
еиҳа сгәалаҟара дууп, сҟәырҷаханы ажәлар рҟа-
зара ду сахьалахәхаз ауп анцәа иџьысшьо», – 
иҩуеит  ашәаҳәаҩ ду. 

Данхәыҷыз Р.Гәымба изырҳәо «Дәрыԥшьаа 
рҟармаҵыс» ҳәа. Даныҩеидас уи, иҽаԥсеитәит 
«Аԥсны жәлар рҟармаҵыс»  изырҳәаратәы иҟа-
зара аихаҳара. Ражден Гәымба иԥсҭазаараҿы 
дырхаанхеит ҩ-еибашьрак. Актәи – Аџьынџь-
тәылатә еибашьра Дуӡӡа, аҩбатәи ақырҭуа-аԥ-
суа еибашьра. Аџьынџьтәалатә еибашьра Ду 
анцоз деибашьыртә еиԥш иқәра мнеицызт, аха 
иҿи-инапи еиқәҵаны дтәамызт, ашьха ҭыԥқәа 
рҟны амҩа дзырбоз дрыцны ҳар дрыцхраауан. 
Убасҟан дызлагылаз, иибаз иабзоуроуп уи аамҭаз 
иаԥиҵаз ашәа ҿыцқәа: «Санчара», «Аԥсадгьыл», 
«Афырхацәа рашәа», «Атҟәа иашәа».

1945 шықәсазы, аибашьра ашьҭахь, Қарҭ 
иҟалараны иҟаз ашколхәыҷқәа ролимпиа-
дазы атеатр актиор Разынбеи Агрба еизигон 
иреиӷьыз аҿар. Уи иҩуеит: «Гәдоуҭа сахьлеиз 

исаҳаит Дәрыԥшь ақыҭан дышцәырҵыз аԥсуа 
музыка зырӷьацашаз ҷкәынак, данызба сыԥ-
сы илахеит абри арԥыс. Ихьӡи ижәлеи реиԥш 
акәын ашәаҳәареи  иареи шеинаалоз, асце-
неи иареи еизшан. Иахьагьы исаҳауазшәа ауп 
сгәы ишықәыҩуа «Ԥшкьаҿ-иԥа Манча ахаҵа», 
«Аиба иашәа» ибжьы хәыҷы ҿацаӡа ишцәыри-
гоз. Зегьы уамашәа иаабаз, аԥсуа жәытә ашәас 
иҟаз изымдыруаз акгьы ахьыҟамыз акәын. Қарҭ 
ҳахьнеизгьы  дырзымбатәбарахеит аӡырҩцәа. 
Акомпозиторцәа дуқәа иазҵаауан, «Аиба иашәа» 
хынтә иҳарҳәоит ҳәа анапеинҟьара аныхдырт-
лаӡа иаацәыригеит «Ахәрашәа». Сара схаҭа сам-
хагәырӷьан сылаӷырӡқәа сиааиуан.  Милаҭрацәа-
ла еилатәаз, убри аҿынӡа инеигеит аӡырҩцәа 
ргәаҿы. Зегьы даарылукааратәы ихы ахьаа-
ирԥшыз азы ианаршьеит актәи премиа».

Абаҩхатра зманы инцәырҵуаз аԥсуаа рҵа-
арҟәрылара, рыхәаҽра иашьҭаз ақырҭцәа шы-
рацәазгьы, иҟан имаҷымкәа Р.Гәымба ибаҩхатәра 
аиқәырхара иашьҭаз. Аҟәатәи амузыкатә ҵара-
иурҭа данҭаз, иҵара иалагӡан аԥсуа театр иа-
маз аоркестр дирижиорра азиуан. Амузыка 
рзиҩуан. Иара убас Аԥсны жәлар рашәаҳәа-
реи рыкәашареи рансамбль аҿгьы аус иуан. 
Абраҟа, Гәдоуҭаҟа агастрольқәа рахь иргараны 
иҟаз аԥсуа ашәақәа, «ирыгқәоу ыҟоуп, исырҽе-
иуеит», ахьиҳәаз дахырҟьаны, ԥышәарак ада 
шигмызгьы, аҵараиурҭа аҵыхәтәантәи акурсаҿ 
итәаз, адиплом агара еиԥхыӡуаз Ражден аҵа-
ра  дҭырцеит.

Абар аҟазара  зыԥсықәраз, аџьабаа згы-
мыз уи ашәымҭаказ ихәыцраз: «Исгәалашәоит 
Аҟәа  афилармониаҿ асцена ҳшықәырцахьаз, 
ашкол сышҭырцахьаз. Нас уажәгьы иамуит, иа-
асыцрымҵӡо ҩысҭаа мышьҭацә́гьақәак сахьца-
лак икылыԥшуа исызцәырҵуеит, аха мап, шаҟа 
укарыжьуа, шаҟа укыдырҟьо,  уеинырҟьо аҟа-
ра  уӷәӷәахоит. Урҭ иуларҵоит мчы ҷыдак, уаҩ 
дызмыхәаӡо, уаҩы дыззымиааиӡо, урҭ иудыр-
боит аԥсҭазаара шаҟа шәыга хкы рацәала еи-
ларҭәоу, урҭ ргьамақәа зеиԥшроу, илаҟәроу, иҳа-
ракыроу, ҳәынҵәала иҭәу, ма мҩа лашак ииашаӡа, 
ибахӡа иҟоу».

Абарҭқәа зегь рышьҭахь Ражден Гәымба 
еиҭах иҵараиурҭа адиректор Шь. Горгаӡе иаб-
жьгарала Қарҭ дцаны Қырҭтәылатәи жәлар 
рырҿиаратә ҩнаҿы ҩышықәсатәи ахор-дири-
жиортә курсқәа дырхысуеит. Қәҿиара дула уи  
хыркәшаны идиплом шынеидыркыз, Аԥсныҟа 
усгьы имҩа шакыз имдыруаз, Гыртәыла раион-
кахь аусураҳәа дрышьҭырцаз аҳәара ҟаиҵе-
ит. Ус иагьыҟалеит, Ражден Гәымба Чхороҵҟәу 
араионаҿ хышықәса агыруа жәлар  ашәақәа 
дирҵон. Иара абри аангьы уи минуҭкгьы иаԥсуа 
жәлар рашәақәа  ихы-игәы иҭымҵыцызт. Ихортә 
программаҿгьы, излауаз ала акык-ҩбак аԥсуа 
ашәақәа алаигалон. «Гәалак сымоуп нагарҭа 
змаӡам», ари ажәеинраала иҩит Гыртәыла да-
ныҟаз. Ара  ҳашәаҳәаҩ ду ибаҩхатәра бзиа, ина-
алашьа ҟәымшәышә иабзоураны, зегьы рнапы  
дықәыргыланы дырбон, ажәаҿы ишырҳ́әо  еиԥш, 
«аҵыс хшы ада ак игдырхомызт». Аха иара ина-
гӡаны дызгәырӷьомызт. Избанзар   игәы хәын. 
Игәы ихон итәылахь, иԥсы-ишьа ахьҿыхаз Аԥс-

ны  ԥшӡахь:
Саԥсшәа гәхьаазгоит, иарада схәарҭам,
Сашәақәа  сдырхагауеит, аангылашьак сы-

мам,
Сқыҭа Дәрыԥшь сгәы иҵалан
Уи чҳашьак амам,
Аха  аагылашьак ҳәа  сымам.
1955 шықәсазы  Р.Гәымба илшеит игәыҵха 

анагӡара. Иҟазара, иашәаҳәара итәылаҿ аихаҳа-
ра, ижәлар рыдҵараз амҩақәа  еиҭах изаадыр-
тит. Уи  алдыршеит усҟан Аԥсны иахагылаз Иван 
Ҭарбеи, Аслан Оҭырбеи. Иара абри ашықәс инар-
кны Аԥснытәи Аҳәынҭқарратә жәлар рашәаҳәа-
реи рыкәшареи рансамбль сахьаркыратә напх-
гаҩыси, дирижор хадаси дахадыргылеит. 1955 
шықәсазы раԥхьаӡа акәны  Р.Гә́ымба инапхга-
рала иҭрыжьит аԥсуа жәлар рашәақәа анҵаны 
апластинка «Салуман  иашәа», «Гәдиса иашәа», 
«Инаԥҳа  Кьагәа иашәа», «Аиба иашәа», «Ахра 
ашәа», «Ахәра ашәа», иҿыцу рахьынтә «Сыԥша-
лас», «Анҭица», «Апартитзан иашәа», «Кәафҭа 
шкәакәа» уҳәа ҩажәижәабаҟа  ашәа.

«Аҟазараҿы, хҭыск ыҟамкәан, ма изхуҳәаа-
уа убла иаахымгылакәан аҩра  цәгьоуп, ус баша 
угәы иҭҳәааны  иаԥҵоу шамахамзар нҵыра дук 
аиуӡом» ҳәа иҩуеит Р.Гәымба. Уи  ашәа ҿыц иит  
чаракаҿ, иара амҩаԥгара ахьидыз, инаидыркыз 
аҵәца ԥшӡа ҩыла ихыхәхәа лсахьа анибаалеит 
ԥҳәызба ԥшӡак:

Иԥшӡаӡа быблла  сызхыԥшылаз,
Уи сразҟоуп, исзыԥшуеит.
Ахәыцрақәа  урҭ исырҭаз
Уа, рада раида  снарҳәоит.
Апоет лаша Алықьса Џьонуа игәалаиршәо-

ит Р.Гәымба Д.Гәлиа ишҟа раԥхьаӡа даннеигаз: 
«Алиоша, Дәрыԥшь нцәахша бжьык дҿыхан, 
ашәақәа иҩуеит ҳәа саҳаит, суҳәоит аамҭа 
иахымгакәа дысзаага», ҳәа сеиҳәеит Д.Гәлиа. 
Абри  аиқәшәараҿы ауп ашәа «Сыԥсадгьыл» 
анизгьы.

«Абзиабара ашәа, афырхаҵара ашәа, апатри-
отизмра ашәа, абар уи  иԥсынҵра заҟароу, абар 
уи ибаҩхатәра  зеиԥшроу. Уара ухаҭа ушеибгоу 
уашәоуп  Ражден  Гәымба!», – иҩуеит Ал.Џьонуа.

«1979 шықәсазы  акомпозиторцәа Зегьеид-
гылоутәи афбатәи  реизара ду мҩаԥысуан Моск-
ва, Чаиковски ихьӡ зху аконцерттә зал ду аҟны. 
27 республика злахәыз аконцерттә програм-
маҿы иалыркааит Р.Гәымба иашәа «Ашәҭқәа 
ртәыла», иара убри алагьы аизара ду аадыртит.

Р.Гәымба Москва аконсерваториа  даналга 
ашьҭахь  раԥхьатәи иаԥҵамҭа акәхеит  Д.Гәлиа 
иажәеинраала «Апартиа» иалихыз х-хәҭакны 
иҟаз  акантата. Егьырҭ иаԥиҵахьаз: «Сыхаа-
ра сыԥсадгьыл», «Атәым жәҩан аҵаҟа», «Ача-
ра ашәа» реизгазы ианашьан Д.Гәлиа ихьӡ зху 
Аҳәынҭқарратә премиа.

Ақырҭуа-аԥсуа еибашьраан Р.Гәымба иа-
шәақәа ҳажәлар рзы иԥсеиқәырхаган, еи-
башьуаз рзын ихәра рӷьаган. Б.Барцыц лажәе-
инраалақәа ирылхны иаԥиҵеит  ашәақәа: 
«Аԥсцәаҵәҟьа рыбаҩқәа ҵысит», «Счымазара 
ахәшәқәа  касыжьит», «Шәнеибац, шәнеибац».

Машәыршәа иҟалаз акы акәхарым Р.Гәым-
ба адунеиаҿы зыхьӡ ахыҵәахьоу акомпози-
торцәа дуқәа дахьырзааигәаз. Иара ҩызцәас 
иман акомпозиторцәа  дуқәа Д.Тухманов, 
А.Пахмутова, Л.Шаински. Ражден  Гәымба ихьӡ, 
иҟазара ду, иашәа хьыршәыгәқәа Аԥсынреи  
аԥсуа  жәлари   ыҟанаҵ иҟазаауеит.

«Сара сашәа, сара сажәа»

Наира Сабекиа

Аԥсуа композитор ду
 d Ааигәа Аԥсны Аминистрцәа Реила-

заараҿы имҩаԥысит изаамҭанытәыз 
аилатәара. Амшхәаԥштә аҿы иқәгы-
лаз быжь-зҵаараки ацхыраагӡақәа 
ҩбеи рыдыркылеит.

Иқәгылаз амшхәаԥштә аҿы иарбаз 
раԥхьатәи азҵаара азкын 2025 шықә-
сазы ахықәкытә программа «Адемо-
графиа аизырҳаразы» ашьақәырӷәӷәа-
ра. Уи атәы инарҭбаан далацәажәеит 
Аԥсны асоциалтә еиқәыршәареи аде-
мографиатә политикеи  рминистр 
инапынҵақәа назыгӡо Руслан Аџьба. 
Иара излеиҳәаз ала, ари апрограмма 
анагӡаразы 2025 шықәсазы иазоужьуп 
120 миллион мааҭ.

Иара иазгәеиҭеит, ацхыраара 
аҟаҵаразы актәи, аҩбатәи, ахԥатәи 
ахәыҷы ииразы 100 нызқь мааҭ шыр-
шәо, анаҩс ииуа ахәыҷқәа рзы – 200 
нызқь мааҭ. Иара убас иҳәеит, аԥсуа ҭа-
ацәарақәа рҿы ахәыҷы данилак фымз 
рыҩныҵҟа арзаҳал аларҵар шахәҭоу 
ацхыраара аҟаҵаразы. Убас,  ҳазҭоу 
ашықәс азы 223 арзаҳал дара рахь 
инеихьеит, уи ԥарала 24 миллион ма-
аҭ артәоит.

Анаҩстәи азҵаара азкын авали-

утатә операциақәа рыҟаҵара ахы-
лаԥшра. Уи атәы дазааҭгылеит Аԥсны 
афинансқәа рминистр инапынҵақәа 
назыгӡо Саид Гәбаз. Хаҭала ахылаԥшра 
рыҭатәуп авалиутатә операциақәа 
еиҟароу, мамзаргьы 200 нызқь дол-
лар еиҳау.

Иара убас изхәаԥшыз азҵаарақәа 
рҟны иҟан Аԥсны Аџьынџьтәылатә  
еибашьра (1992-1993) аинвалид-
цәа  Аҳәынҭқарратә ибиуџьеттәым 
рфонд 2024 шықәсатәи абиуџьет 
ашьақәырӷәӷәара. Уи атәы дазааҭгы-
леит Д. Ҭарба.

2024 шықәсазы ари афонд 
шьақәырӷәӷәан абри ахашәала – 224 
миллиони 696,9  нызқь мааҭ, ахарџь 
–245 миллиони 317,9 нызқь мааҭ. Ари 
абиуџьет афонд аҟны 2024 шықә-
сазы ианвар аказы аԥаратә цәын-
ха иҟаз иартәеит 20 миллиони 621,0  
нызқь мааҭ. Еизакны иуҳәозар, аби-
уџьет ахашәала анагӡашьа иартәеит 
213 миллиони 78,0  нызқь мааҭ, ахарџь 
–227 миллиони 299,9  нызқь мааҭ.

Ари абиуџьет афонд аҟны 2025 
шықәса ианвар аказы иаанхаз аԥара  
иартәеит 6 миллионки 399,1 нызқь 
мааҭ.

Афонд адгылара анаҭоит афи-
нанстә цхыраарала еиуеиԥшым 
аусмҩаԥгатәқәа рҿы. Еиуеиԥшым 
агәабзиарачаԥарҭатә санаториақәа 
рҿы 1992-1993 шы қәсқәа рз тәи Аԥс-
ны Аџьынџьтәылатә  еи  башьра аи-

нвалидцәа ареабилитациа рахысра-
зы, Аԥсны анҭыҵ аҽыхәышәтәразы, 
апротезқәа рыҟаҵаразы, еиуеиԥшым 
амедикаментқәа раахәаразы уҳәа 
убас ирацәаны.

Иара убас ишьақәырӷәӷәан 2024 
шықәсазтәи Аԥсны амедицинатә 
ԥгаԥса афонд аусура аихшьала. Ари 
афонд  аҟны 2024 шықәса ианвар 
аказы ирзынхаз аԥара  иартәеит 8 
миллионки 336,5  нызқь мааҭ. Еизак-
ны  иугозар,  афонд абиуџьет ахашәа-
ла иартәеит 82 миллиони 40,3  нызқь 
мааҭ, процентла иугозар - 101%, ахарџь 
–80 миллиони 876  нызқь мааҭ, про-
центла - 99 % рыла.

Афонд 2025 шықәса ианвар аказы 
иазынхаз аԥара  иартәеит 9 миллион-
ки 500,8  нызқь мааҭ.

Анаҩстәи азҵаара азкын Аԥсны 
асоциалтә хьчареи асоциалтә ԥгаԥ-
сеи рфонд 2024 шықәсазтәи  аусура 
анагӡашьа.

2024 шықәса ианвар аказы ари 
афонд иазынхаз иартәеит 62 миллио-
ни 511,5  нызқь мааҭ.

Еизакны иугозар,  афонд абиуџьет 
анагӡашьа ахашәала иартәеит 207 
миллиони 862,2  нызқь мааҭ, про-
центла – 105%, ахарџь–237 миллион 
мааҭ.

Афонд 2025 шықәса ианвар ака-
зы иазынханы иҟаз аԥара  иартәеит 
33 миллиони 373,7  нызқь мааҭ, про-
центла –98%.

 Аи лацәажәараҿы ишьа қәы рӷәӷәан 
акы қәкытә пр ог раммала 2025 шықә-
сазы еиҿкаау «Ах шара дызмауа рзы 
ЭКО аметод ала ахшара роуразы». 

Апрограмма далацәажәеит Аԥ-
сны агәабзиарахьчара аминистр 
инапынҵақәа назыгӡо Едуард Быҭәба. 
Уи иҳәеит, ари апрограмма ашьақәгы-
ларазы ацхыраара шыҟанаҵо Аԥсны 
арепатриациатә фонд. Уи ари ашықәс 
азы иазоунажьит 30 миллион мааҭ. Ари 
апрограмма хырхарҭас иамоуп: Аԥс-
ны аҩныҵҟа адемографиа азырҳара, 
ахшара дызмауа ари апрограммала 
ацхыраара рыҭара, ахәыҷқәа  риира 
аизырҳара уҳәа .

Аԥсны Аминистрцәа Реилазаара 
аилатәараҿы ирыхәаԥшын егьырҭ хра 
злоу азҵаарақәагьы.

Аԥсны Аминистрцәа 
Реилазаараҿы

Изаамҭанытәыз аилатәара

Стелла Сақаниа

 d Ақалақь Росток абжьаратә биз-
нес Аекономикатә еидгыла ахан-
тәаҩы Ҳельмут Шмидт инаԥхьарала 
Германиа Аԥсны Ахәаахәҭра-аа-
глыхратә палата аусқәа знапы иану 
Вольфганг Матцке раԥхьаӡа акә-
ны ҳреспублика ӡыригеит Германиа 
абизнс-хеидкыла дуқәа руак аҟны, 
– иаанацҳауеит Аԥсны Ахәаахәҭра-
ааг лыхратә палата апресс-маҵзура.

Аиԥылара алахәылацәа рзы MIT 
иҟанаҵаз ааԥхьараҿы, ахәҭакахьала, 
иазгәаҭоуп:

«… Аԥсны – Аладатәи Кавказ, Ам-
шын еиқәа аҿықәан ишьҭоуп, рацәак 
ирзымдыруа тәылоуп, уи аԥсаба-
реи аҳауеи зыҿурԥшша Франциа 
амрашәахәа зхьыршоу аҿықә ауп. 
Амшын инаваҵаны 200 киллометр 
ыҟоуп, иамоуп амшынҭаларҭақәа, аку-
рортқәа, 4 - нызқь метра иҳараку Кав-
каз ашьхақәа. Урҭ зегьы атуристцәа 
рыдрыԥхьалоит. Атуризм анаҩсан-
гьы, Аԥсны ақыҭанхамҩа аԥыжәа-
ра амоуп… 

Шәара Аԥсны, уи аекономикатә 
мчхара, аинвестициатә лшарақәа рба-
разы алшара шәыҭахоит, иара убас 
ргьама жәбар алшоит аԥсуа ҩқәа, 
ажьаӷь уатка».

Аиԥылара аартуа, Шмидт иазгәе-
иҭеит адәныҟатәи аполитика убри 
инадҳәаланы анемец нападкылаҩцәа 

рекономикатә лшарақәа ҳазну аамҭа-
зы улаԥш рхьымӡо рҽеиҭаркуеит, иа-
адыртуеит амҩа ҿыцқәа.

«Аԥсны иҵегьы хшыҩзышьҭра азу-
хароуп Германиа, иара убас акырӡа 
аҵанакуеит аҭагылазаашьа аилка-
аразы аԥсуа ган иҵегьы аҿцаара», 
– иҳәеит иара. Ашьҭахь Ахәаахәҭра- 
ааглыхратә палата ахаҭарнак Аԥсны 
ӡыригеит, дрылацәажәеит уи иамоу 
аинвестициатә лшарақәа.

В.Матцке иара убас «Аԥс-
ны аҩқәеи аӡқәеи», «Дәрыԥшь-
тәи аҩыҟаҵарҭа», «Шаҭо Аԥсуа» 
раалыҵқәа, аԥсуа џьыка, иара убас 
хаҭалатәи анападкылаҩ Гәында Ҳа-
разиа лнапкымҭақәа дрыхцәажәе-

ит. Асасцәа ирбеит Ахәаахәҭра-аа-
глыхратә палата иархиаз ашәҟәқәа, 
акаталогқәа, иахәаԥшит Аԥсны иаз-
ку афильм.

«Ари аусмҩаԥгатә ахь инеиз 
аӡәырҩы ирҳәеит Аԥсны иаҭаарц, уи 
акультуреи атрадициақәеи, атурист-
тә, аекономикатә лшарақәеи еилыр-
каарц шырҭаху», – иҳәеит Вольфганг 
Матцке аӡыргара еихшьалауа.

Абасеиԥш иҟоу аусмҩаԥгатәқәа 
Ахәаахәҭра-ааглыхратә палата 
ахаҭарнак иалахәра аимадарақәа 
рырҭбаара иацхраауеит. Германиа 
абизнес-хеидкылақәа рхаҭарнакцәа 
еилыркаауа рацәахоит, абригьы аусе-
ицуразы алшара ҿыцқәа аанартуеит.

Аԥсны аӡбахә – Германиа

 d Адиспансеризациа инақәыр-
шәаны Урыстәылатәи аҳақьымцәа 
ашколқәра иаҵанамкуа ахәыҷқәа 
ргәаҭара иалагеит. Ааԥынтәи ашкол 
ԥсшьарамшқәа раан урҭ гәарҭоит 
Аԥсны араионқәа зегьы рҟны иҟоу 
ахәыҷбаҳчақәа рҿы, – иаанацҳау-
еит агәабзиарахьчара Аминистрра 
апресс-маҵзура.

Агәабзиарахьчара аминистр 
инапынҵақәа назыгӡауа Едуард 
Быҭәба дырҭааит Аҟәа иҟоу ахәыҷ 
баҳчақәа «Алашара», «Улыбка». 
Абаҳчақәа реиҳабацәа агәабзиа-

рахьчара Аминистрра ахадеи Уры-
стәылатәи аҳақьымцәеи иҭабуп ҳәа 
рарҳәеит ахәыҷқәа ргәабзиара ахье-
илыркаауа азы. 

Быҭәба иазгәеиҭеит амедицинатә 
хәаԥшрақәа рыҩаӡара шыҳараку.

«Ахәыҷ баҳчақәа ҩба ҳарҭааит. 
Аҳақьымцәа ахәыҷқәа ирыхәаԥшуе-
ит, аҭҵаарақәа мҩаԥыргоит. Абри азы 
ҭабуп ҳәа расҳәоит аҵара Амини-
стрреи ахәыҷ баҳчақәа реиҳабацәеи. 
Рыцҳарас иҟалаз, аҭаацәа рганахьала 
ари мап ацәызкуа ыҟоуп, убри ахыр-
харҭалагьы аус аауеит», – иазгәеиҭе-
ит Быҭәба.

Ашколқәра иаҵанамкуа 
ахәыҷқәа рзы



Шәаԥхьа зегь раԥхьа
apsnygazeta@mail.ru | 5Шәаԥхьа зегь раԥхьа

apsnygazeta@mail.ru4 | 

(Алгарҭа)
Ахра Анқәаб

«Аԥсны»
№21-22 (21 627| март 27 2025 шықәса

«Аԥсны»
№21-22 (21 627| март 27 2025 шықәса

Гугуца Џьыкырба

 d ООН аԥшьгамҭала 1971 шықә-
са март 20 аахыс, ааԥынра аҽе-
иҩшамҭазы, адунеи зегьы аҟны иаз-
гәарҭоит Адгьыл Амш. 

Дгьыли жәҩани рыбжьара ҳазну 
аҭыԥ хазына шҳаҭәашьахаз ззымды-
руа алегенда аӡәы дыҟоуп ҳәа аҳәара 
гәаӷьыуацәоуп, агара игароу маалықьк 
иакәымзар. Анцәа иҳаиҭаз адгьыл 
еиҿкаа ҳашԥазныҟәои, ҳахӡыӡаауама, 
аԥсабара иаҳнаҭаз аԥшӡара иацаҳҵо-
ма, мамзаргь гәамсамла иҳарҭәуама?

Абарҭ азҵаарақәа дырзааҭгыле-
ит «Апсныпресс» акорр. Ельвира Гор-
золиа илиҭаз аинтервиу аҟны Аԥсны 
аҭҵаарадыррақәа Ракадемиа аеколо-
гиа Аинститут аентомологиа алабора-
ториа аиҳабы Михаил Кириа. 

Иара инаҵшьны иазгәеиҭеит, аеко-
логиа – ари ҭҵаарадырра мацараны 
ишыҟам, избанзар аекологиатә зҵа-
арақәа дарбанзаалак ихькьысуеит. 
Аԥсны аԥсабара даара ибеиоуп, еиу-
еиԥшым, агаҟа – амшын, аҩада – ашь-
хақәа. Аха иахьа урҭ ашәарҭара иҭагы-
лоуп. Аекологиатә проблема хадақәа 
рыҩнуҵҟа иҟоуп ацрыҵқәа аус ры-
дулара, абыржәоуп абри ахырхарҭа-
ла аусура ахацыркра ианаҿу, арахь 
унаԥш-ааԥшыр акәыкәбаақәа реиԥш 
иахьаҭыԥугьы, иахьаҭыԥымгьы агәам-
каԥсарҭақәа рхыԥхьаӡара иацлоит. 

«Ацрыҵқәа рыхкқәа зегьы: апла-
стик, асаркьа, аиха уҳәа аԥсабара 
ашҟа анырра ҟарҵоит, ашәарҭара иҭа-
дыргылоит аҵиаақәа, аԥстәқәа, ауаа 
ргәабзиара», – иҳәеит иара. 

Аԥсны аекологиазы акырӡа зҵаз-
куа проблеманы иҟоуп абнақәа 
рыԥҟара. Абна – абри аԥшӡареи аҳауа 
цқьеи рымацара ракәым, урҭ ҳарцәы-
рыхьчоит аӡхыҵрақәа, адгьылҳәаза-
рақәа, аарҩарақәа. Хлаԥшрада аб-
нашьхақәа рыԥҟара иахылҿиаауеит 
адгьылҳәазарақәа, зеиуахкы маҷу 
аҵиаақәеи аԥстәқәеи уҳәа раныӡаара. 
Аԥсны иҵарны иқәгылоуп аӡҭачқәа, 
ахәҭакахьала, аӡиасқәеи амшыни 
рыҟьашьра апроблемагьы. «Агәаме-
изгарҭақәа, аӡеизакырҭақәа, аҭурист-
тә сезон ашьҭахь иаанхо ацрыҵқәа, 
агәам-самқәа – урҭ знымзар зны аӡи-
асқәа, амшынаҿықәқәа рахь инеиуеит. 
Арахәҵәҟьа аӡы ажәра ргәамԥхо иҟа-
лоит, иааиԥмырҟьаӡакәа зхыԥхьаӡара 
иазҳауа амшын иаанаго агәамсамгьы 
аекосистема ашәарҭара иҭанаргылар 
алшоит». 

Аеколог иазгәеиҭеит, уаҩ илаԥш 
иҵашәо апроблемақәа рнаҩсан-
гьы иҟоуп ауаҩ хархь ицәыҵәа-
ху апроблемақәагьы. Урҭ иреиуоуп 
аԥстәқәа, аҵиаақәа аҭыԥантәи рых-
кқәа раныӡаара, аҳауа аҽыԥсахра. 
Аеколог иажәақәа рыла, урҭ еилу-
каарц азы адырра ҵаулақәа рыла, 
уеибыҭазароуп. Аӡәырҩы ирныруе-
ит ақәоурақәа, иаалырҟьаны ақәар-

шыҩқәа ахьырацәахаз, аԥхарреи ахь-
шәашәареи рҽыԥсахрақәа, аӡынтәи 
аамҭа амаҷра уҳәа ирыхҟьаны иҟало 
ацәырҵрақәа. Урҭ ҟазшьарбагамызт 
10-20 шықәса уажәаԥхьа. «Иахьа 
еиҭакрақәак аабоит атмосфераҿы, 
уаанӡа ҳалаԥш иҵамшәоз. Абарҭқәа 
зегьы аҳауа аҽыԥсахрақәа ирыдҳәа-
лоу апроблема дуқәа рыхҟьа-ԥҟьақәа 
роуп», – иҳәеит Кириа. 

Аеколог игәаанагарала, Аԥсны 
аԥхасҭа ҟазҵо ахәаҷа-маҷа ҿыцқәа 
рцәырҵрагьы убарҭ аиҭакрақәа ирых-
ҟьеит. Апальма аԥхасҭа азҭо ахәар-
шы, ашыцмца уҳәа егьырҭгьы ҳара 
ҳадгьыл аҟны ианаало, ирзыбзиахо 
иҟамлацызт аҳауа ҭагылазаашьақәа 
ирыдкыланы. «Шьҭа аӡынрақәагьы 
иаҳа иҟәандахеит, аҵаа ӷәӷәақәагьы 
ҟалаӡом. Абарҭқәа зегьы аҭагылаза-
ашьа бзиаӡақәа аԥырҵоит атропи-
катә хкқәа ҳара ҳҟны иҿиаларц азы», 
– иазгәеиҭеит аеколог. 

Ҳарҭ ҳахьтә дарбанзаалак илшо-
ма иааҳакәыршаны иҟоу аԥсабара 
ашҟа хаҭала иара иҟаиҵо иҵоурам 
анырра аиҵатәра. Михаил Кириа 
игәаанагарала, аекологиатә пробле-
мақәа рыӡбаразы акырӡа аҵанакуеит 
аҳәынҭқарра алахәра мацара акәым-
кәа, дарбанзаалак атәылауаҩ хаҭа-
ла иҟаиҵо аҽазышәарақәа: «Шьаҿа 
маҷқәак аиҭакра дуқәа рахь икылыр-
гар ауеит, – ишьақәирӷәӷәеит аеколог. 
– Лшарас имоузеи дарбанзаалак – 
амшынҭаларҭаҿы, абнаҿы, ашьхақәа 
рҿы агәам-сам акамыжьра. Убасала, 
ишыцқьоу еиқәҳархоит аԥсабаратә 
ҭыԥқәа, ари зегь раасҭа имариаӡоуп. 
Иаҳа иӷәӷәоу усуп – ацрыҵқәа реи-
лыргара, урҭ аус адуларахь рдәықәҵа-
ра. Аԥсны макьаназы агәам-сам ары-
цқьаразы система хатәрак аԥҵам, аха 
раԥхьаӡа иргыланы, урҭ амаҭәарқәа 
дыррала ахрархәашьа ҳҵароуп, 
аҩбатәи аԥсҭазаара раҳҭароуп. Ари 
иахьанатә аҟаҵара ауеит». 

Аеколог апластикеи, ақьаадқәеи, 
абатареикақәеи уҳәа егьырҭгьы ре-
изгаразы аԥшьгамҭақәа ибзиоуп ҳәа 
рхиҳәаауеит. Иара игәаанагарала, урҭ 
инарҭбааны аларҵәареи аҿиареи 
роуроуп. Аресурсқәа ишабалак ҳәа 
урызнеиуазар, усҟан аԥсабара иаиуа 
аԥхасҭагьы иацлоит. Кириа иаҵишьит 
абри аганахьала адыррақәа шаҭа-
ху, иара убас еиҷаҳарала ахархәа-
ра ашьаҭақәа аԥызҵауа аҿырԥштәы 
бзиақәа ааигеит. Мап ацәукыр ауе-
ит зныктәи апластика ахархәара, 
иалухыр алшоит акырынтә ухы иа-
урхәаша аԥаҭлыкақәа, арҭмаҟқәа, 
аконтеинерқәа. Арҭ мариаӡоуп харџь 
дуқәакгьы рҭахӡам. «Акырӡа аҵана-
куеит атәылаҿы иҟоу аԥшьгамҭақәа 
рыдгылара. Уаҩы агәахәара инаҭо-
ит ҳаҩнуҵҟа ацәырҵра иахьала-
газ аԥшьгара аазырԥшуа ауааԥсы-
ра, ауаажәларратә еиҿкаарақәа. Урҭ 
еиҿыркаауеит асабшақәа, аҵлақәа 
реиҭаҳара, аҩбатәи аӡа аизгара уҳәа 
егьырҭгьы. 

Аеколог иажәақәа рыла, абиое-
иԥшымзаара аиқәырхаразы ашәарҭа-

ра злоу проблеманы иҟоуп аҳауа 
ӷәӷәала аҽеиҭакра, уи иахҟьаны 
ишцәырҵуа антропогентә ныр-
рақәа. «Аҵыхәтәантәи ажәашықә-
сақәа рыҩнуҵҟала уи иаҳа уаҩы 
ибо иҟалеит, иазҳаит атуристцәа 
рхыԥхьаӡара, иара убас ҳашҟа иаар-
го аидарақәагьы. Аԥсынгьы адунеи 
ду иахәҭакуп, ҳаргьы абарҭ ашәарҭа-
ра дуқәа ҳарцәыхьчаны ҳаҟаӡам», – 
иҳәеит иара. 

Аԥсныҟа иаанагар алшоит аин-
вазивтә ҵиаақәа, ахәаҷа-маҷақәа 
уҳәа злоу аидарақәа. Аҳауа бзиа, 
рыфатә-рыжәтә анроу, ԥсабара-
ла дара зҿаҵахәу, инзырҵәо даҽа 
хәаҷа-маҷақәак аныҟамлалак, ҳара 
ҳекосистема иацәытәыму абарҭ аҵи-
аақәа, аԥстәқәа зегьы ҳаԥсабара иа-
армарианы иахыҵәар, ирымҽхаркыр 
алшоит, араҟа иааӡахьоу, ианаалахьоу 
аҵиаа хкқәа ныкҿацаланы. 

Аҳауа аҽеиҭакра проблема дуӡӡо-
уп. Ҳалшарақәа рыла уи аҭыԥ ақәҵа-
ра ҳамч ақәхаӡом, – игәы иаанаго-
ит Кириа. – Аха ҳара иҳалшоит убарҭ 
аиҭакра дуқәа рыхҟьа-ԥҟьақәа рырԥ-
сыҽра, есымшатәи ҳаԥсҭазаараҿы 
иалаҳарҵәозар аԥсабара ахьчареи 
аиқәырхареи рзы хәарҭара злоу 
аусмҩаԥгатәқәа. Раԥхьаӡа иргыла-
ны – ҳхы иаҳархәауа амаҭәарқәа ре-
иҵатәра, аусадуларатә аарыхрақәа 
реиҿкаара, ацрыҵқәа реилыргара 
уҳәа.    

Ҳазну аамҭазы Аԥсны иҟаӡам афа-
брикақәа, ааглыхратә наплак дуқәа, 
иааҳакәыршаны иҟоу аԥсабарахь 
анырра ҟазҵаша. Нас иабаанаго ам-
шын ахь инеиуа агәам-сам? Иал-
шома абас еиԥш иҟоу агәамсамқәа 
уахь рынамышьҭра? Аеколог иҳәе-
ит: абнақәа реиҭашьақәыргылара – 
ари адунеи зегь аҿы абиологиатә 
еибакапанреи аҳауа аҽыԥсахрақәа 
рҿагылареи рзы иалаҵәахьоу мҩо-
уп. Абнақәа ҿыц реиҭаҳара мамзар-
гьы аԥхасҭа ҟазҵо ахәаҷа-маҷақәеи 
амцакрақәеи ирыхҟьаны ианыӡа-
аз рҭыԥан аҿыцқәа рԥашәыркра 
– ари практика бзиоуп, Аԥсны иа-
аҳакәыршаны иҟоу аԥсабара ахь-
чара, аихаҳара иацхраауеит. Ҷыда-
ла иазгәеиҭеит Аԥсны аԥхасҭа ҟазҵо 
ахәаҷа-маҷақәа ирҿагыланы рхы 
ишадырхәауа иааҳакәыршаны иҟоу 
аԥсабарахь, ахәҭакахьала ашьхақәа, 
егьырҭ аҵиаақәа, аԥстәқәа, ауаҩы 
игәабзиарахь иҽеим анырра ҟазҵо 
ахимиатә маҭәашьарқәа. «Абри аҟ-
нытә ҳаԥхьаҟа иалыԥшаалатәуп иаҳа 
ашәарҭара злам ахәшәқәа, ахәҭа-
кахьала, урҭ ирҿагыланы ақәԥара-
зы абиологиатә методқәа», иҳәеит 
иара. Антропогентә екосистема ҷы-
дак аҳасабала ақалақь азы иҟоуп 
еицазхарҵахьоу амҩақәа. Ари ари-
аҵәара ауп. Аҵиаақәа иҷыдоу ҟаз-
шьак рымоуп, урҭ аԥырхага ҟазҵо 
амаҭәашьарқәа дрыцқьоит.

Ақалақьтә екологиа аиӷьтәра-
зы аҩбатәи аусмҩаԥгатә зҵазкуа 
атранспорт ауп. Ақалақь аҟны авто-
машьынақәа рхыԥхьаӡара аиҵатәра 
анырра бзиаӡа ҟанаҵоит а ҳауа 
ацқьара ашҟа.

Иарбанзаалак иахьатәи ҳаԥшь-
гамҭақәа рынагӡаразы аԥара мацара 
акәымкәа, аамҭагьы аҭахуп. «Аиҭакра 
дуқәа ирҭахуп ирацәаны аамҭа.  Абри 
аус иалархәлатәуп аҿар. Адуцәа аԥ-
сабара иахӡыӡаауазар, усҟан дара 
рхәыҷқәагьы рҿыԥшуеит», – иҳәе-
ит иара. 

Абнақәа рыхьчареи реиқәырха-
реи рзы апроектқәа ҳәынҭқарратә 
программак иашьаҭангьы иҟалар 
алшоит. «Ҳара аус дуқәа мҩаԥааге-
ит ашыц аиҭаҳаразы. Абри аус рҽа-
ладырхәт ауааԥсыра, алҵшәагьы аа-
нашьҭит. Абри аҳәынҭқарра аҩаӡара 
аҟынӡа инагазар, аиҭакра ӷәӷәақәа 
уаҩы иҟаиҵар ауеит. Аԥсны – ари 
иуникалтәу тәылоуп, ҳара ҳусгьы уи 
абиԥара ҿа рзы аиқәырхара ауп. 
Аҵыхәтәан аеколог иаҵишьит Адгьыл 
Амш зегьы ишаҳгәаланаршәо ҳтәы-
ла аекологиа – ари зегьы иаҳзеиԥшу 
ҭакԥхықәраны ишыҟоу. 

Дгьыли жәҩани 
рыбжьара

Аԥсабареи ауааи

 d Ахә зшьо рзы: льготала акре-
дит аҭара апрограмма ала Аԥс-
ны раԥхьаӡакәны аусура иалагоит 
аҟазаратә сасааирҭа.

Гагра ақалақь асасааирҭа 
«Astoriya» аҟны иаартхоит аԥсуа 
са хьаҭыхҩцәа хәыда-ԥсада ру-
сумҭақәа рӡыргара ахьрылшо 
ацәыргақәҵатә зал. Ари льготала 
акредит аҭара апрограмма ала Аԥс-
ны раԥхьаӡакәны аусура иалагоит 
аҟазаратә сасааирҭа. 

Асасааирҭа анапхгаҩы, уи аус 
аҿы аԥышәа змоу Илона Амԥар 1000 
инареиҳаны ажәеинраалақәа драв-
торуп. Лара лнапхгарала иаартуп 
асаааирҭақәа 5, уаҟа аус руеит 400-
ҩык инарзынаԥшуа ауаа, аха ла-
ра ес нагь лгәы иҵхон–ари аус аҿы 
иҵаулоу акультуратә аспект ахьыҟам. 
Убри аҟынтә лара иазгәалҭеит есым-
ша агәаҳәара шлымаз атуризми аԥ-
суа традициақәеи акультуреи арес-
публика ауааԥсыреи Аԥсны иаҭаауа 
асасцәеи рҟны аларҵәара. 

Асеиԥш иҟоу асахьаҭыхратә са-
сааирҭа аԥсуа ҟазацәа, насгьы ҳтәы-
ла иаҭаауа аҟазара злоу ауаа ра-
дыԥхьалара хықәкыс иамоуп. 

Асасааирҭа анапхгаҩы Илона 
Амԥар лгәазыҳәара анагӡаразы, уи 
азааигәара иргылахоит 200 квад-
раттә метра зҵазкуа ҩ-еихагылак 
змоу агалереиа, асахьаркыратә 
ҭыхымҭақәа рыла иҩычахоит уи 
аҭӡамцқәа. Ахыбрақәа еиуеиԥшым 
апаннельқәа рыла ирԥшӡахоит, аре-
сторан ахаҭаҟны ажәытә архитекту-
ратә баҟақәеи, зҭоурых ҵаулоу аҭыԥ 
ԥшӡарақәеи аарԥшхоит. Уаҟа аусура 
рылшоит аҭыԥантәи асахьаҭыхҩцәа 

заҵәык. 
Иара убас асахьаҭыхҩцәа ал-

шара роуеит хәыда-ԥсада рхатәы 
цәыргақәҵақәа рымҩаԥгара.  Уи 
анаҩсангьы агалереиаҿы ас-
кульптурақәеи анаплыхымҭақәеи 
рцәыргақәҵа мҩаԥгалахоит. Иха-
доу хықәкыуп аԥсуа доуҳа, аԥсуаа 
рыбзазашьа, ртрдициақәа, инарҵа-
уланы раарԥшра. 

Ас еиԥш иҟоу аҟазаратә  са-
сааирҭа аргылара иалагеит 2022 
шықәсазы, аха еиуеиԥшым аҭагы-
лазаашьақәа ирыхҟьаны, шықәсык 
иназынаԥшуа уи аусура  аанкы-
лахеит. Анаҩс 2024 шықәсазы ар-
заҳал шьҭын Урыстәылатәи акредитә 
льготатә программа алахәхаразы, 
ақәшаҳаҭра анаиу ашьҭахь, ноиабр-
мзазы аусура иацҵан. 

Аҟазаратә сасааирҭа анапхгаҩы 
агәыӷра аалырԥшуеит 2025 шықә-
сазы аусура иалагап ҳәа. Асасааирҭа 
166-ҩык ауааԥсыра рыԥсы ахьыр-
шьаша  33 уада рыла еиқәыршәо-
уп. Иара убас иаартхоит х-ӡҭачык, уи 
идуу, ибжьаратәу, насгьы ахәыҷқәа 
рзыҳәан. Убасгьы еиҿкаауп асасцәа 
рыԥсы ахьыршьаша иҷыдоу аҭыԥқәа.

Асасааирҭа «Astoriya» аартра 
инамадан, аԥхынтәи аԥсшьа-
ра аамҭазы 58 усурҭа ҭыԥ роуеит 
аҭыԥантәи ауааԥсыра. 

Аҟазаратә сасааирҭа «Astoriya»
Аманда Анталаа

 d Хәажәкырамза 14 инаркны 
20-нӡа Подмосковие имҩаԥысу-
ан "Акинолабораториа" афорум 
актәи ахәҭа.  Апроект Аԥснынтәи 
иалахәын 11-ҩык астудентцәа.

 Иара мҩаԥысуан "Аиааира 9/45" 
ҳәа изышьҭоу жәларбжьаратәи 
аиҿкаара аҳәаақәа ирҭагӡаны. Ари 
аусмҩаԥгатә алахәхара алыршахе-
ит Евразиа Акинематографист ҿа-
рацәа рассоциациа (МАКЕ) Аҟәа 
имҩаԥнагаз аилатәара ашьҭахь. 

Ари афорум еиднакылеит Аԥсны, 
Ермантәыла, Белоруссиа, Ҟазахсҭан, 
Кыргызсҭан, Молдавиа, Таџьикистан, 
Узбекистан рҟынтәи 150-ҩык ина-
реиҳаны алахәылацәа. 

Аусмҩаԥгатә аҟны ирзаԥхье-
ит алекциақәа, иддырбеит авидео 
аус  адулашьа, аҭыхшьа, асцена-
ри аиқәыршәашьа, ыуҳәа. Анаҩс 
имҩаԥыргон атематика иашьашәа-

лоу еиуеиԥшым ахәмаррақәа. 
«Сара ари афорум схы ала-

сырхәит, избанзар, арежиссиорра 
схы адысҳәалар сҭахуп, исҭахуп 
афильмқәа рҭыхра аԥсуа темати-
ка иадҳәаланы. Избеит ари афо-
рум шеиҿыркаауаз хәымш иа-
лагӡаны, уи Москва имҩаԥысуан. 
Хәымш рыҩнуҵҟа иаҳбаз иҳаҳаз 
даараӡа ирацәахеит. Убасгьы 
уаҟа иҳаман апрактикатә усқәа, 
иаҳдырбон афильмқәа шҭырху-
аз, акәамаҵамарақәа иаҵоу. Иара 
убасгьы, схы аласырхәит афиль-
маҟны, раԥхьаӡакәны актиор ха-
да иаҳасабала. Уи афильм зызкыз 
Аџьынџьтәылатә еибашьра Дуӡӡа 
80 шықәс аахыҵра ауп... Цәгьала 
исгәаԥхеит, уажәшьҭа актиоррагьы 
арежиссиоррагьы схы адысҳәа-
ларц сҭахуп», ҳәа азгәалҭеит афо-
рум иалахәыз руаӡәк, ААУ афило-
логиатә факультет ажурналистика 
аҟәша 3-тәи акурс астудент Аида 
Габниаԥҳа.

МАКЕ ацхыраарала, ареспуб-
лика аҟынтәи акинорежиссерцәа, 
иааиуа Аџьынџьтәылатә еибашьра 
Дуӡӡа Аиааира амш азы адокумен-
талтә фильм аиқәыршәара ргәы 
иҭоуп.

Шьаҿак ԥхьаҟа иҿыцу ашҟа

Саида Ҳаразиа  

 «Акинолабораториа» 
афорум 

Акьыԥхь иазирхиеит
 Борис Қаџьиа

Нури Мџьыҭ-иԥа Торчуа диит 
1921 шықәсазы Ҭхьына ақыҭан. 
Зынӡа дшыхәыҷӡаз иаб дыԥ-
сит, иани иҳәшьеиҳаби драаӡеит. 
Аҵара иҵон Очамчыратәи аурыс 
бжьаратә школ аҟны. Аџьынџьтәы-
латә еибашьра ианалага Аҟәатәи 
аршьаҟатә ҵараиурҭа  далганы, 
328-тәи ахысратә дивизиа ашҟа 
дцоит. Ҩынтә ахәра ӷәӷәақәа 
иоухьан, ақалақь Грозныи аҟны 
дырхәышәтәуан. Ихәрақәа цқьа 
иӷьаанӡа ахәышәтәырҭа дҭыҵны 
афронт ахь дцон. Уи ус шакәыз азы 
шаҳаҭра луеит Валентина Алеқ-
сандр-иԥҳа Косиакова. Уи аҩын-
тәгьы Грозныи агоспиталь аҟны 
дылхәышәтәуан. Иара убасгьы уи 
дыхәны данышьҭаз уаҟа ицышьҭан 
Арасаӡыхь ақыҭа иалҵыз ҩыџьа 
аибашьцәа – Шьашьи Иликәеи 
Ратиаа. 

Нури Торчуа дҭахеит сентиабр 
18, 1943 шықәсазы Краснодартәи 
атәылаҿацә астаница Крымскаиа 
азааигәара. Деибашьуан 32-тәи 
агвардиатә дивизиа 85-тәи аг-
вардиатә полк аҟны. Иеибашьратә 
мҩа азбжа зегьы иара дыҟан 
аԥшыхәыҩцәа ргәыԥ акомандирс. 

Аибашьра ашықәсқәа рзы ари 
арԥыс қәыԥш длабадыруеит иԥ-
сы еиԥш бзиа иибаз аҭыԥҳа. Иара 

данҭаха ашьҭахь диуеит аҷкәын, 
аха ԥшьышықәса ааҵуаны ахәыҷы 
иԥсҭазаара далҵуеит. 

Нури дҭахаанӡа лыԥсҭазаара 
далҵит иаҳәшьеиҳаб. Иара дышҭа-
хаз атәы зҳәоз ашәҟәы еиқәаҵәа 
лоуит иан. Ажәабжь хлымӡаах 
ашьҭахь уаҳа лшьапы дзықәымгы-
леит. Даныржуаз аҽны илыцҭарҵе-
ит лыҷкәын Нури иеибашьратә 
медальқәа. 

Алеитенант Нури Мџьыҭ-иԥа 
Торчуа анышә дамадоуп астаница 
Крымскаиа агәаны иҟоу аиашьа-
ратә ҳаҭгәынқәа рҟны. 

Давид Бадра-иԥа Бигәаа диит 
1919 шықәсазы Ҭхьына ақыҭан. 
Дшыхәыҷӡаз иан диԥхеит. Аҵа-
ра иҵон Ҭхьынатәи абжьаратә 
школ аҟны. Уи аҵара иирҵон ари 
ақыҭаҟны раԥхьатәи рҵаҩыс иҟаз 
Леуарса Ката-иԥа Думаа. 

Давид Бигәаа раԥхьатәи ам-
шқәа инадыркны еибашьра дцеит. 
Деибашьуан хаз игоу 85-тәи актәи 
артиллериатә полк аҟны. 

Украина ақалақь Уман аҟны 
ицоз аидысларақәа раан аконту-
зиа ӷәӷәа иоуит, дрытҟәеит.   Дыр-
геит Львов азааигәара атҟәацәа 
ахьыҟаз. Ҩажәамш ааҵуаны 
егьырҭ гәыԥҩык атҟәацәеи иа-
реи бналеит. Ақыҭаԥҳәыс, Тихман 
зыжәлаз, лыԥсҭазаара ашәарҭа 
ишҭагылазгьы аибашьҩы лыҩны 
дылҵәахуеит, дицхраауеит. 

Давид ишьарахь данааи, ихы 

дахәо даныҟала, игәы иҭеикит ииу-
лакгьы иара итәқәа рахь ах ынҳәра. 
Данцоз деиқәзырхаз аԥҳәыс абзе-
ираз ҳәа анлеиҳәоз, иан гәакьа ле-
иԥш игәы хьаауа ауп дшылԥырҵыз. 
Анаҩс аибашьҩы ҩаԥхьа афа-
шистцәа дрымпыҵашәоит. 1941 
шықәса август мзазы ддәықәырҵо-
ит аконцлагер Бухенвальд ашҟа. 
Уаҟа Давид аџьамыӷәа цәгьа ихи-
гоит. 1945 шықәса, ааԥынразы, Бу-
хенвальдтәи ахақәиҭратә қәԥа-
ра далахәын. Апрель 11, 1945 
шықәсазы 23-тәи аблок далахә-
ны атҟәацәа зҭакыз алагер агәашә 
хадақәа ирыжәлаз дыруаӡәкуп. Уи 
аамҭазы Бухенвальдтәи аконцла-
гер иҭакын 60 нызқьҩык инарзы-
наԥшуа атҟәацәа, иҟан 19 маӡа-
латәи аиҿкаарақәа. Ҩ-сааҭк 
инарзынаԥшуа  аиҿахысра ӷәӷәа 
цон. Атҟәацәа зыхьчоз афашист-
цәа зегьы ҭархан. 

Аибашьра ашьҭахь Давид 
Бигәаа Донбасс ақалақь аҟ-
ны ашахтақәа реиҭашьақәыр-
гылараҿы аџьабаа ибон.  Ашь-
хатә институтқәа ҩба дрылгеит. 
Ҩеижәиааба шықәса аус иуит 
«Перевальское» арацәаҵхырҭатә 
усбарҭаҿы. Иҩызцәа, иқәлацәа 
рыҩнуҵҟа даара ҳаҭыр, пату 
иқәын.  

Хьрыԥс Адамыр-иԥа Ӡаԥшь-
ба диит Ҭхьына ақыҭан 1915 
шы  қәсазы. Даараӡа згәы разыз, 
ауаҩы ицхыраара аԥхьа изыр-

гылоз, зыҿцәажәара хааз ари 
арԥыс ақыҭа зегьы бзиа деицыр-
бон.  Хьрыԥс зегьы реиҳа дыз-
леицырдыруаз иҽыбӷаҟазарала 
акәын. Иара аибашьра данцоз, иԥ-
сы еиԥш бзиа иибоз аҽыҩ иҩыза 
изынижьит. Иара данҭаха ашьҭахь-
гьы Хьрыԥс иҽыҩ акыр шықәса 
аԥхьахәқәа агон. 

Хьрыԥс дышҭахаз атәы зҳәаз 
ашәҟәеиқәаҵәа шааз атәы лӡе-
ит иԥҳаиҳаб. Уи еилылкаау-
ан ланду лыҷкәын заҵәы иҭаха-
ра шлызхымгоз. Ан лыбла ҭраа 
дыԥшуан лыҷкәын заҵәы дан-
бахынҳәуеи ҳәа, агәыӷра лыман. 
Лыкәа иҭаҵәахын афронт аҟын-
тәи лыҷкәын илзааишьҭыз асалам 
шәҟәы заҵәык. 

Исгәалашәоит, 1948 шықәса рзы 
Хьрыԥс иан дсыҳәан, рбаҳчаҿы 
аҵәа еихасҳауан. Уи саҿнаҵы лара 
уа дсыдгылан. Агәашә аԥхьаҵәҟьа 
акәын, аанда лнапқәа ахшьны дгы-
ланы дсыхәаԥшуан. Ааԥынратәи 
амра ашәахәақәа анлықәԥха, 
аԥҳәыс бырг зыблақәа агәашә ахь 
аԥшра иагахьаз, лылацәа ҳамҭак 
инҭааит. Асекундаз арҵәаа ааҭлыр-
геит. Ԥхыӡу лабҿабоу лзымдыруа 
лыҷкәын агәашә дааҭалан дааи-
ны даалыдгылазшәа лбеит. Усҟан-
тәи аамҭазы лыҷқәын дҭахеижьҭеи 
ԥшьышықәса инареиҳаны иҵуан. 

Хьрыԥс  Ӡаԥшьба дҭахеит иан-
вар 17, 1944 шықәсазы Крымск-
тәи аҳабла Аџьимушкаи, Кьерчтәи 
аобласт аҟны. Уатәи аиашьаратә 
нышәынҭрақәа рҟны ижуп 1450-
ҩык Аџьынџьтәылатә еибашьра Ду 
аҟны иҭахаз аибашьцәа. Сара уб-
ри аҭыԥ саҭааит Хьрыԥс иаҳәшьаԥа 
Адольф Шамбеи иашьа иԥа Саҭ-
беи Ӡаԥшьбеи сыцны. Уи аҽны, ҳа-
ра ҳнеира инамаданы аибашьцәа 
анышә иахьамадоу аҳаҭгәынқәа 
рҟны имҩаԥган амитинг. 

Аџьынџьтәылатә еибашьра Ду 
иалахәыз 108 –ҩык Ҭхьынаа рҵе-
ицәа рсиа: 

Ражьден Естат-иԥа Асланӡиа
Ианкуа Хаџьмаҭ-иԥа Арҟәыџь
Фрич Сакәыҭ-иԥа Арҟәыџь
Лад Арчелиа  
Ҭунеш Сҭеԥан-иԥа Бигәаа
Шуа Сҭеԥан-иԥа Бигәаа
Тарас Баслаҭ-иԥа Бигәаа
Уасил Ҷеӷьыц-иԥа Бигәаа
Уарҭан Ҷеӷьыц-иԥа Бигәаа
Фрикан Кәакәана-иԥа Бигәаа
Баӡ Сид-иԥа Бигәаа
Џьыргәан Сааҭ-иԥа Бигәаа
Кәҷыр Кочара-иԥа Бигәаа
Шамил Рашьыҭ-иԥа Багаҭелиа
Кәҷыр Басиаҭ-иԥа Багаҭелиа 
Николаи Алеқсеи-иԥа Воуба 
Тичу Гач-иԥа Воуба 
Фрикан Алексеи-иԥа Воуба 
Сардиан Ҳабыџь-иԥа Ӷәарзалиа 
Кәҷыр Кибар-иԥа Ӷәарзалиа 
Ҭаҭуаз Џьанҭа-иԥа Ӷәарзалиа 
Бажьа Кибар-иԥа Ӷәарзалиа 
Чамах Қанҭа-иԥа Гәарамиа 
Қьысқьынџь Шәануа-иԥа Гьегьиа 
Иван Џьанҭа-иԥа Ӷәарзалиа 
Хмыҷ Џьанҭа-иԥа Ӷәарзалиа 
Шьықәыр Қәыча-иԥа Гулуа 
Џьота Шьаҳан-иԥа Џьопуа 
Самсон Баџьга-иԥа Џьопуа 
Алича Рашьыҭ-иԥа Дочиа 
Шьашь Рашьыҭ-иԥа Дочиа 
Виктор Рашьыҭ-иԥа Дочиа 
Тарашь Гәач-иԥа Дочиа 

Александр (Шура) Арушьан-иԥа 
Дочиа 

Хьрыԥс Адамыр-иԥа Ӡаԥшьба 
Адгәыр Ҷхәын-иԥа Думаа 
Нури Махаз-иԥа Думаа 
Мышьа Мелтон-иԥа Делба 
Қьысқьынџь Давид-иԥа Џьелиа 
Иасон Ламшьаҵә-иԥа Думаа 
Естат Давид-иԥа Џьелиа 
Сырбеи Ламшьаҵә-иԥа Думаа 
Сократ Харитон-иԥа Воуба 
Пила Мыса-иԥа Зынгьешьлиа 
Ата Хакәыр-иԥа Кәыркәнаа 
Мушьни Кәанта-иԥа Кәыркәнаа 
Цик Нарик-иԥа Кәыркәнаа 
Шьаликәа Накәыр-иԥа Кәыр-

кәнаа 
Мыдгәа Гәада-иԥа Кьшьмариа 
 Шьалуа Гедеван-иԥа Лорҭқьи-

паниӡе 
Леванти Ҭамшьыгә-иԥа Матуа 
Мисор Ҭамшьыгә-иԥа Матуа 
Сандро Нарик-иԥа Гьергьиа 
Андреи Давид-иԥа Ратиа 
Камыгә Титу-иԥа Салаҟаиа 
Арсана Ҷыҷын-иԥа Салаҟаиа 
Баграт Хьыҷ-иԥа Салаҟаиа  
Лад Ҷыҷын-иԥа Салаҟаиа 
Николаи Нестор-иԥа Сабекиа 
Чыжә Ҭхәыхәын-иԥа Сабекиа 
Солдаҭ Расҭа-иԥа Торчуа 
Шьыдгәа Цита-иԥа Торчуа 
Мақьҭеи Ҳасан-иԥа Торчуа 
Шьрыф Ҳасан-иԥа Торчуа 
Џьамфер Ҳасан-иԥа Торчуа 
Нури Мџьыҭ-иԥа Торчуа 
Иликәа Пас-иԥа Ҭаниа 
Мисор Кьамшьышь-иԥа Мир-

цхәлаа 
Былга (Тана) Зафас-иԥа Цанба 
Паца Ҭархан-иԥа Цанба 
Шьықәыр Баҭеи-иԥа Ҷокуа 
Рача Ԥшьҟан-иԥа Ҷокуа 
Кәҷыр Есхан-иԥа Ҭодуа 
Иасон Маркәаз-иԥа Чалигаа 
Лавренти Маркәаз-иԥа Чалигаа
Иван Џыр-иԥа Инаԥшьба 
Мышьа Таи-иԥа Шьынқәба 
Кәҷыр Шьаабан-иԥа Шьынқәба 
Пача Ҭахьыр-иԥа Шьынқәба 
Смаил Ҭахьыр-иԥа Шьынқәба 
Цхьыпа Ҭахьыр-иԥа Шьынқәба 
Иасон Миха-иԥа Шьынқәба 
Чир Кьапач-иԥа Шьынқәба 
Кәыжь Раџьаб-иԥа Шьынқәба 
Иликәа Едӷьыц-иԥа Шьынқәба 
Ҭарашь Ҭархә-иԥа Шәбеқьиа 
Николаи Михаил-иԥа Шамба 
Никәала Рџьаб-иԥа Шамба 
Кәҷыр Раџьаб-иԥа Шамба 
Ҭарашь Дигәа-иԥа Шамба 
Мидӷәа Лаџ-иԥа Шамба 
Хафиз Сулиман-иԥа Шамба 
Мышьа Сулиман-иԥа Шамба 
Санарда Кәынта-иԥа Шамба 
Дмитри Хачана-иԥа Торчуа 
Рабсҭан Шьыгә-иԥа Дочиа 
Кәҷыҷ Шьаабан-иԥа Шьынқәба 
Давид Барнаба-иԥа Бигәаа 
Григори Барнаба-иԥа Бигәаа 
Баграт Засим-иԥа Чалигаа 
Николаи Константин-иԥа Қәҭар-

ба 
Костевис Кәыркәнаа 
Шьрын (Никола) Кашо-иԥа Кәыр-

кәнаа (дынхон Пицунда)
Леуарсан Кәта-иԥа Думаа  
Мама Махаз-иԥа Торчуа 
Сандро Зингешьлиа 
Торчуа  ……..
Шьалуа Разан-иԥа Хынҭәба

Акьыԥхь иазлырхиеит 
Шарида Торчуа

Аибашьҩы иархив аҟынтә 

«Сҩызцәа 
шәхашәмыршҭын!»

Агазеҭ «Аԥсны» адаҟьақәа рҟны иааиԥмырҟьаӡакәа ианылоит Аџьынџьтәылатә еибашьра Ду  Аиааира 80 
шықәса ахыҵра иазку Аԥсны иалҵыз аҵеицәа рфырхаҵаратә мҩа, рҭоурых аазырԥшуа аматериалқәа. Уажәы 
ааигәа агазеҭ аномерқәа руак аҟны ианылеит агазеҭ аредактор хада ихаҭыԥуаҩ, ажурналист Борис Қаџьиа 
аибашьра Ду аветеран Николаи Шамба иԥсы анҭаз диҿцәажәаны, изкны ииҩыз астатиа. 

Аветеран Николаи Шамба иԥсы ҭанаҵы ииҩуаз игәалашәарақәа, иҩызцәа ирызкны еизигоз аматериалқәа рҟын-
тәи иҩымҭақәа акьыԥхь разырхиара арубрика хацҳаркит. Иара иԥсы анҭаз ииҳәоз акы акәын: «Сара сыӡбахә 
џьаргьы ишәымҳәаргьы акгьы амаӡам. Сшәыҳәоит сҩызцәа ртәы шәҳәа, ижәҩы, ишәхашәмыршҭын!». 

Уажәы аԥхьаҩ идаҳгалоит Николаи Шамба инапҩымҭақәа рҟынтә қыҭак ицалҵыз аибашьра Ду амца иа-
лагылаз иҩызцәа хҩык ирызку аматериалқәа. Урҭ анапҩымҭақәа аурысшәа аҟынтәи аԥсшәахь еиҭаҳгеит. 
Иара убасгьы иархив аҟны еизганы имаз иқыҭа гәакьа Тхьына иалҵыз аибашьра Ду иалахәыз Ҭхьынаа рҵеицәа 
рсиа ҳкьыԥхьуеит. Уи асиа Николаи Шамба иархив иагәылан урысшәала икьыԥхьны, убри аҟнытә аԥсшәахь иа-
неиҭаҳгоз ахьӡқәеи абхьӡқәеи рҟны аиԥшымзаарақәа ҟалазар алшоит. Иара убасгьы асиа аҟны иҟоуп абхьӡқәа 
ахьаҳзымдыруа. Торчуа зыжәлаз, ихьӡгьы иабхьӡгьы арбаӡам.

Нури Мџьыҭ-иԥа Торчуа Давид Бадра-иԥа Бигәаа Хьрыԥс Адамыр-иԥа Ӡаԥшьба

 d Аԥсны 2025 шықәсазтәи ашьа-
пылампылтә сезон аатит март 
20 рзы Аҟәа, астадион «Динамо» 
аҟны, иҳаҩсыз ашықәс азы Аԥсны 
иачемпионхаз Аҟәатәи «Нарҭ»-и, 
атәыла Ахраҿа хада занашьаз 
Очамчыратәи «Ерцахә» ахәмар-
цәеи реиԥыларала.

Аҽны аҳауатә шьақәгылаза-
ашьа рацәак ишманшәаламыз-
гьы, ари аиԥылара ауаа рацәа ад-
наԥхьалеит. Ахәмарра иазыԥҵәаз 

аамҭа хада иалагӡаны ашьа-
пылампыласҩцәа даара рҽа-
зыршәон амбақәа «рнапахьы» 
раагара, урҭ рааигәа, амбахьчаҩ 
иашҭаҿы изныкымкәа аҭагыла-
заашьа «уадаҩқәа» шаԥырҵоз-
гьы аҩ-командак рыхәмарцәа, 
аӡәгьы ԥыжәарагара илшомызт, 
досу ржәыларақәа ԥибырҟәҟәаа-
уан ҟазара ҳаракыла.

Гәыхыҭхыҭрала аиааира иа-
зыԥшыз «Нарҭи», «Ерцахәи» рыз-
гәыблҩцәа ргәыӷрақәа лыҵшәа-
дахеит ԥшьынҩажәи жәаба минуҭ 
рыҩнуҵаҟа. Аха, ари аспорт хкы 
аԥҟарақәа инарықәныҟәаны, аԥ-
сеиҭакра ашьҭахь ашьапылам-

пыласцәа ирзацҵан аамҭаԥҵәа. 
Уаҟа еиҳагьы рҽазҵәылхны ам-
бақәа «раԥшәымахара иазышәа-
рыцо» иалагеит, иагьлыҵшәа-
дамхеит уи иаарласны. Ахәмарра 
ажәабатәи аминуҭ азы «Нарҭ»-аа 
ржәылаҩ Алан Кәыҵниа илир-
шоит икоманда ԥыжәара аргара, 
аха аиԥылара аанкылара минуҭк 
шагыз «Ерцахә»-аа аҽеиҟаратәра-
зы еиҵамхеит, 1:1 ҳәа еиҭаха-
рала ихыркәшахеит изыцҵаз 
аамҭаԥҵәагьы. Анаҩс, иазыӡбан, 
иаиааиуа деилкаахарц, ахараԥ-
сатә шҭаҟнытә ԥшьынтә-ԥшьын-
тә ампыл иасырц ахәмарцәа. 
Араҟа еиҳа рнаршә хиеит Аҟәатәи 
«Нарҭ» ашьапылампыласҩцәа, 
рыԥшьынтәгьы амба иҭашәартә 
инагӡан ампыл расра. Рымбахь-
чаҩ иакәзар «Ерцахә»-аа зысыз 
ԥшь-мпылк рахьтә акы ааникыле-
ит, уи алагьы 5:4 ҳәа Аԥсны Ахраҿа 
хада аиҭархынҳәра рылдыршеит, 
инеизакны жәа-нтә уи агара зҽаԥ-
сазтәхьоу Аҟәатәи «Нарҭ» ашьапы-
лампыласҩцәа.

Аԥсны Ахраҿа хада агаразы 
раԥхьаӡа акәны ахәмаррақәа 
мҩаԥган 1996 ш. рзы, усҟан уи иаԥ-
сахеит уажәы «Нарҭаа» изаԥыргаз 
«Ерацахә»-аа. Аиԥылараҿы «Ире-
иӷьу ахәмарҩы» ҳәа далкаан, иҷы-
доу аҳамҭагьы ианашьан «Нарҭ» 
ашьапылампыласҩы Адгәыр Кәа-
рацхьелиа.

2025 шықәсазтәи Аԥсны ашьа-
пылампылтә сезон аартреи, атәыла 
Ахраҿа хада аҽаԥсатәреи ирыз-
кыз, азҿлымҳара ҳаракы зҵаз 
аиԥылара иалахәын Аԥсны жәлар 
Реизара – Апарламент аспикер Ла-
ша Ашәба, аҿари аспорти русқәа 
рзы Аҳәынҭеилакы ахантәаҩы и. 
н. Ҭарашь Ҳагба, Аԥсны ашьапы-
лампыл Афедерациа Ахада Ша-
баҭ Логәуа уҳәа аҳәынҭқарратәи 
ауаажәларратәи усзуҩцәа реиԥш 
хыԥхьаӡара рацәала ашьапылам-
пыл абзиабаҩцәа 

Знаршә хиаз 
«Нарҭаа»

Ахраҿа хада аҽаԥсатәразы

 d Химки ақалақь «Алеқсандр 
Островски Иакадемиа» аҟны зы-
баҩрҵәыратә ҟазара еиззырҳа-
уа, зеихьӡарақәа рыла изныкым-
кәа ҳзыргәырӷьахьоу, аԥсуа 
ԥкьаҭасҩы қәыԥш Нестор Цәыш-
ба, ақ. Кемерово «Первенство 
Кемеровской области – Кузбас-
са по теннису» ҳәа хьӡыс изма-
ны имҩаԥысуаз атурнир аҟны, 
15 ш. рҟнынӡа зхыҵуа ақәыԥш-
цәа рыбжьара, хаҭалатәи, 
ҩыџьа-ҩыџьалатәи аицыхәмар-
реи рыхкқәа рҟны араӡнытә 
аԥхьахә даԥсахеит.

Иазгәаҭатәуп, ҳазнылаз ашықә-
са раԥхьатәи амшқәа рзы Нестор, 
Москва ақалақьаҿы имҩаԥысу-
аз ихатәроу атурнир «Жемчужи-
ны Подмосковья» ахраҿа шраԥи-
гахьаз иқәлацәа. Иара убас, 
зыҩаӡара акыр иҳараку жәлар-
бжьаратәи атурнирқәа иреиуоу 
«Олимпииские Надежды Рос-
сии» аҟны араӡынтә аԥхьахә ши-
анашьахахьаз.

Нестор Цәышба иқәра қәыԥш 
иааџьоумшьаратәы аихьӡара 
шьахәқәа ааирԥшхьеит, ҽышәала 
иҽыззыҟаиҵо аспорт хкы аҟны. Уи 
хымԥада дыруаӡәкхоит Аԥснытәи 
аԥкьаҭмпыл асра аҭоурых аҿы ма-
цара акәымкәа, адунеи акәакьқәа 
жәпаџьара зыхьӡ наҩхьоу аԥ-
суа ԥкьаҭмпыласҩцәа, Урыстәы-
леи Аԥсни аспорт азҟазара зҽаԥ-
сазтәхьоу – Ален Аҩӡба, Амина 
Аншба, мышқәак раԥхьа Ҟәбан-
тәи аҳәынҭқарратә университет 
апремиа «Студент года–2024» иа-
лауреатхаз Ерика Кәарҷиа, Осман 
Џьопуа, Татеи Хәупориа, ааигәа 
Египет имҩаԥысуаз атурнир Egypt 
j30 Giza аҿы, ҩыџьа-ҩыџьалатәи 
аицыхәмарра хкы аҟны араӡнытә 
ԥхьахә иаԥсахаз Асҭамыр Ка-
циа уҳәа, аихьӡара ҳаракқәа аа-

зырԥшхьоу, аԥхьаҟагьы агәыӷра 
лашақәа зыдҳәалоу аԥсуа ҵеицәа.

Аԥсынҵыра дуи аиааиратә 
каҵәарақәа раҩаӡареи Ҳазшаз 
Анцәа ду иаҭәеишьааит!

Аԥкьаҭтә спорт ҳтәыла анҭыҵ 
мацара акәымкәа аҩнуҵаҟагьы 
аҿиара амҽхак ҭбаа шамоу зырҵа-
быргуа аҿырԥштәқәа иреиуо-
уп, ааигәа Аԥснытәи аҳәынҭқар-
ратә университет аҟны, аспорттә 
клуб аԥшьгарала  афакультетқәа 
рыбжьара имҩаԥгаз аиндаҭла-
рақәа. Уаҟа реилҟьареи, рыҵарреи 
ирыбзоураны актәи аҭыԥ ааныр-
кылеит апедогогикатә факультет 
ааӡамҭацәа; аҩбатәи- агроанџь-
ныртә факультет астудентцәа; 
ахԥатәи – аекономикатә факультет 
ахаҭарнакцәа. Арԥарцәа рахьтә 
«иреиӷьу ахәмарҩы» ҳәа далка-
ан – Макич Оганесиан; аҭыԥҳацәа 
рыбжьара – Иана Торчуа.

Арҵаҩратә еилазаара ре-
индаҭларақәа рҟны аԥхьахәтә 
ҭыԥқәа еихшахеит: актәи–Ан-
жела Барцыц, аҩбатәи-Кристина 
Мықәба, ахԥатәи-Амина Ҳагәышь. 
«Иреиӷьу аԥкьаҭасҩы» –Анже-
ла Барцыц. Урҭ зегьы аҵараиурҭа 
анапхгара ахьӡала иранашьан 
аҳаҭыртә шәҟәқәеи агәаларшәа-
гатә ҳамҭақәеи.

Аԥкьаҭ асра ҳажәлар рзы 
зынӡа иҿыцу мамзаргьы ааигәа 
иҿиаз спорт хкым. Уи, егьырҭ 
аӡәырҩы амилаҭқәа реиԥш, акыр 
азқьышықәсақәа раахыс, ауаҩы 
деилҟьа-еилӷәыцә, игәашьымх 
ҵарны, анарха иманы, ажәаҿы 
ишырҳәо еиԥш, ахы дузаҿамкуа 
иааӡаразы аԥсуаа имҩаԥыргоз еи-
уеиԥшым абаҩрҵәыратә хәмар-
рақәа ируакуп. Ҵабыргны, усҟан 
даҽа хәмаршьақәак, ԥҟарақәак 
рыла акәын ишымҩаԥыргоз, уи 
атәы, инеиԥынкыланы 100 шықә-
са шьхагәыла изызҳаз, Аҭаратәи 
абчараҳ Силаҳ Быҭәба иҳәамҭаны, 
ажурналист Шь. Камкиа иеизгақәа 
руак аҟны акьыԥхь иаирбахьеит 
аха, уи даҽазны…

Даҽа каҵәарак

Араӡны иҽаԥсеитәит

 d Абокс азы Европа ачемпио-
нат аҟны араӡны зҽаԥсазтәхьоу, 
Асовет еидгыла зҽаԥсазтәыз 
азыҟаҵаҩ Борис Греков игәа-
лашәара ахьӡала ақәыԥшцәа 
рыбжьара абокс азы Урыстәы-
лазегьтәи XXXIII аиндаҭларақәа 
раԥхьахәгаҩы, 2024ш. Аԥсны аҿа-
ри аспорти русқәа рзы Аҳәынҭе-
илакы аԥхьахә ҷыда «Агәыӷра» 
занашьаз Сандро Цымцба, 15-16 
ш. зхыҵуа арԥарцәа рыбжьара, 
ақ. Москва аԥхьахәгара иазкны 
имҩаԥгаз аиндаҭларақәа рҟны, 
Умалат Гусеинови иареи реиԥы-
лараҿы, лыҵшәа ҳаркыла ахьтәы 
медал даԥсахартә илшарақәа аа-
ирԥшит.

Иара убас, М. Чачба ихьӡ зху Гәдо-
уҭатәи ахәыҷтәы-қәыԥштә спорт-
тә школ абокс азыҟаҵаҩцәа Аслан 
Ахбеи Едуард Депелиани рааӡамҭа, 
иахьа Санкт-Петербург «Аолимпиатә 
гәыӷрақәа рышкол» аҟны Игор Сидо-
ренко инапхгарала зыбҩарҵәыратә 
ҟазара еиззырҳауа Константин Ах-
багьы 15-16ш. зхыҵуа, зыкапан 60 кь. 
иреиҳам ақәыԥшқәа рыбжьара, ақ. 
Са нкт-Петербург аԥхьахәгара иазк-
ны имҩаԥысуаз аиндаҭларақәарҟны 
ахьтәы медал даԥсахеит. Ари аиа-

аирала иагьилиршеит Урыстәыла 
аԥхьахәгара иазкны, Суздаль ақалақь 
аҟны, апрель 2-12 рзы имҩаԥысраны 
иҟоу аиндаҭларақәа аҽрылархәра.

 Зҭачкәымҟьара маншәала-
хаз аԥсуа арԥарцәа дреиуоуп, шәи 
ҩынҩажәаҩык инарзынаԥшуа 15-
16ш. иреиҳам абоксиорцәа-қәыԥш-
цәа еидызкылаз, Урыстәыла Ала-
датәи афедералтә округ аԥхьахәгара 
иазкны, Маиҟәаԥ имҩаԥысуаз аин-
даҭларақәа рҟны, х-ҩык зықәлацәа 
ҟазарыла ираԥганы ахьтәы медал 
зҽаԥсазтәыз, мышқәак раԥхьа Крас-
нодартәи атәылаҿацә аԥхьахәгараҟ-

ны аџьаз медал занашьахахьаз Инал 
Хәырхәмал. Ари аихьӡара Инал ал-
шара инаҭоит, иун 19-29 рзы Уры-
стәыла аԥхьахәгаразы, Сыктывкар 
имҩаԥысраны иҟоу аиндаҭларақәа 
аҽрылархәра.

Аԥсуа ҭачкәымҟьаҩцәа қәыԥш-
цәа аԥхьаҟагьы аихьӡара ҳаракқәа 
рзеиӷьашьо, гәрагарала иаҳҳәарц 
ҳалшоит ари  аспорт хкы аҟны зыхьӡ 
ахара инаҩхьоу Аԥсны аҵеицәа Да-
вид Аршба, Саид Смыр, Нарҭ Сан-
гәлиа, Рустам Аиба, Аслан Ахба, 
уҳәа жәпаҩык рықәҿиарақәа иш-
реиҵамхо.

Еихьӡара ҳаракхаз «аҭаҷкәымҟьара»

Ақәыԥшцәа рыбжьара

Ҳтәылаҿы зымҽхак рацәак 
измырҭбаац аспорт хкқәа ире-
иуоуп аҳәаҵәеилышьра. Аха, ус 
шакәугьы, ари аспорт хкы арҿиа-
разы аҭоурых ҵаула змоу Гагратәи 
ахәыҷтәы-қәыԥштә спортшкол 
аҟны иаарту азыҟаҵаратә гәыԥ 
ааӡамҭацәа реихьӡарақәа ауаҩы 
игәы шьҭырымхырц залшом.

Убас, ааигәа Краснодартәи 
атәылаҿацә ачемпионат аҟны 
иқәгылаз зыӡбахә ҳамоу ашкол 
ахаҭарнакцәа – Алеқсандр Гаври-
лов аԥхьахә даԥсахеит, Софиа 
Кузмичиова аџьаз медал ла-
нашьахеит.

А. Амзацба

Амҽхак шыҭбаамгьы


